Cutubka 4aad: Jaangooyooyinka ugu Hooseeya ee Hoyga, Dejinta iyo Siinta Agabka Kale ee aan Cuntada Ahayn
Sida loo adeegsado cutubkan
Cutubkani waxa uu u qaybsan yahay laba qaybood, oo kala ah 1) Hoyga iyo Dejinta iyo 2) Agabka aan cuntada ahayn: Dharka, Gogosha iyo Alaabta Guryaha. Labada qayboodba waxa ay bixinayaan qiyaaso guud oo lagu adeegsanayo xaalad kasta oo ka mid ah badi xaaladaha wax ka qabashada masiibooyinka, sida ku noqoshada iyo dayactirska guryaha ay dhibtu soo gaadhey, hoyga ay bixiyaan qoysas marti loo yahay, dad badan oo hoy ka dhigta dhismooyinka hore u dhisnaa, iyo xerooyin iska sameysmey iyo kuwo la qorsheeyey. Labada qayboodba waxa ku jira waxyaabahan soo socda:
· Jaangooyooyinka ugu Hooseeya: kuwani waa kuwo tiro-sheegayaal ah waxaana ay qeexayaan heerarka ugu hooseeya ee ay tahay in laga gaaro marka wax laga qabanayo hoyga, dejinta iyo agabka kale ee aan cuntada ahayn; 

· Tilmaamayaasha muhiimka ah: kuwani waa ‘calaamado’ tusaya in jaangooyooyinka la gaarey iyo in kale. Waxa ay bixiyaan qaab loo cabbiro loona wargaarsiiyo raadka ay reebeen, ama natiijada barnaamijyada iyo sidoo kale nidaamka, ama habka, la adeegsaday. Tilmaamayaashu waxa ay noqon karaan tiro-sheegayaal ama tayo-sheegayaal.
· Qoraallada hagidda: kuwani waxaa ku jira waxyaabo gaar ah oo ay tahay in la tixgeliyo marka jaangooyooyinka iyo tilmaamayaasha lagu saleynayo xaalado kala duwan, qoraallada hagidda ee ku saabsan sida loo xalliyo dhibaatooyinka caadiga ah, waxaana ay talo ka bixiyaan kala mudnaansiinta arrimaha. Waxaa kale oo ku jiri kara arrimaha aad muhiimka u ah ee la xiriira jaangooyooyinka ama tilmaamayaasha, waxaana ay sharxaan waxyaabaha aan la kala doori karin, waxyaabaha iska hor imanaya ama dulduleelada ay leedahay aqoonta hadda jirta.
Liisto laga eego habka loo maro qiimeynta baahiyaha jira ayaa ah lifaaqa 1aad. Lifaaqa 2aad waxa ah liisto loo doortay tixraac, taas oo sharaxaad ka bixinaysa ilaha kale ee laga heli karo xogta qoraallada hagidda ee ku saabsan ‘sida waxaasi loo sameeyo’.

Hordhac
La xiriirinta Sharciga Caalamiga ah

Jaangooyooyinka ugu Hooseeye ee Hoyga, Dejinta iyo Agabka kale ee aan cuntada ahayni waa oraahyo dhab ah oo ka tarjumaya mabaa’diida iyo xuquuqaha ku jira Axdiga Bani’aadamnimada. Axdiga Bani’aadamnimadu waxa uu ahmiyad siinayaa badi baahiyaha daruuriga ah si kor loogu sii hayo nolosha iyo sharafta dadka ay aafeeyeen masiibooyinka ama iska-hor-imaadyada, sida ku qoran xeerka caalamiga ah ee xuquuqda aadanaha, xeerarka bani’aadamnimada iyo kuwa qaxootiga. Marka wax laga qabanayo xaalahada bani’aadamnimada, hoyga iyo dejintu waa ereyo caan ah oo ka mid ah ujeeddada guud ee xuquuqda guri helidda, taas oo ku qoran xeerka xuquuqda aadanaha.
Qof kasta waxa uu xaq u leeyahay in uu helo guri ku filan. Xuquuqdan waxaa lagu aqoonsaday xeerarka caalamiga ah oo ay ku jiraan xaqa qofku u leeyahay in uu ammaan, nabadgelyo iyo sharaf ku noolaado, iyo in aan qofna xaq u lahayn in uu ka qaado. Arrimaha hoos yimaada xuquuqda in uu qofku guri helo waxaa ka mid ah helidda adeegyada, fududeeyayaasha (facilities), qalabka iyo kaabayaasha; dhaqaale u helidda, ahaanshaha meel lagu noolaan karo, awood u helidda/gaaridda (accessibility); goobta; iyo u habboonaanshaha dhaqanka. Xuquuqda guri helidda waxa kale oo ku jira helidda alaabta iyo adeegyada, si joogto u helidda khayraadka dabiiciga ee caadiga ah; biyo la cabbi karo; tamar wax lagu karsado, la kulaalo oo la iftiinsado; qalabka nadaafadda iyo dhaqidda; meel cuntada lagu keydsado; qubista qashinka; socodsiinta biyaha; iyo adeegga xaaladaha degdegga ah. Dadku waa in ay hoy ka helaan qabowga, qashin qubka, kulaylka, roobka, dabaysha iyo waxyaabaha kale ee halista ku ah caafimaadka, khataraha dhismaha iyo dulinka keena cudurada. Meelaha loo qoondeeyo degaannada iyo guryaha waa in ay heli karaan adeegyada caafimaadka, dugsiyada, xarumaha daryeelka carruurta iyo goobo bulshadeed iyo fursado nololeed. Sida loo dhisay guryaha, qalabka dhismaha la isticmaalay iyo siyaasadaha kale ee taageeraya waxyaabahani waa in si habboon ay awood ugu siiyaan muujinta aqoonsiga dhaqan ahaaneed iyo kala duwanaanshaha guryaha.
Xuquuqda loo leeyahay guri helidda waxa ay si toos ah ula xiriirtaa xuquuqaha kale ee aadanaha, kuwaas oo ay ka mid yihiin xaqa qofku u leeyahay in aan xoog guriga looga saarin, la dhibaateyn oo aan lagu sameyn handadaad loo geysanayo nabadgelyadiisa jir ahaaneed iyo faya-qabkiisa, xaqa qof kasta uu u leeyahay in laga ilaaliyo qixinta laga qixiyo guryahooda ama degaannada ay deggan yihiin, iyo xaaraantinimaynta weeraro hubeynsan oo aan loo meel dayin oo lagu qaado waxyaabaha ay isticmaalaan dadka rayidka ah.
Jaangooyooyinka ugu Hooseeya ee cutubkan ku jira ma ahan kuwo ay ku dhan yihiin Xuquuqda Guri helidda. Hase yeeshee, jaangooyooyinka mashruuca Sphere waxa ay ka tarjumayaan waxyaabaha ugu muhiimsan ee la xiriira xuquuqda loo leeyahay guri helidda waxaana ay ka qayb qaataan in si isa sii tareysa dunida oo dhan u gaadho xuquuqdan.
Muhiimadda hoyga, dejinta iyo agabka aan cuntada ahayn ay leeyihiin waqtiga masiibooyinku ay jiraan
Hoygu waa wax muhiimad ballaaran u leh badbaadada xilliyada hore ee masiibadu cusub tahay. Marka laga soo tago badbaadada, hoygu waxa uu laga mamaarmaan u yahay oo uu bixiyaa nabadgelyada iyo ammaanka qofka, waxa uu dadka ka ilaaliyaa dhibaatada cimilada waxaana uu kor u qaadaa adkeysiga uu qofku u adkeysto caafimaad darro iyo cudur. Waxaa kale oo uu muhiim u yahay sharafta aadanaha iyo in nolosha qoyska iyo bulshada marka ay jiraan xaaladaha adagi uu dheereeyo illaa iyo intii suuragal ah.

Wax ka qabashada hoyga, dejinta iyo agabka kale ee aan cuntada ahayn ee la xiriira waa in ay taageeraan istiraatiijiyada la qabsashada bulshada, iyada oo hannaanka la dhex gelinayo intii suuragal ah isku-tashi iyo is-maamul. Wax qabasho kasta oo noocaan ahi waa in ay yareysaa dhibaatada waqtiga dheer ee ay deegaanka ku yeelan karto, iyada oo isla markaana kor u sii qaadaysa fursadaha dadka ay masiibooyinku saameeyeen u leeyihiin in ay sii haystaan ama ay abuuraan waxqabadyo ay ku taageerayaan noloshooda.
Wax ka qabashada hoyga ee qof ahaaneed ee ugu mudan si ay u daboosho baahida qofku uu u qabo hoy iyo in uu caafimaad qabo, asturnaado oo uu sharaf lahaado waa isaga oo hela dhar, bustayaal iyo gogol. Dadku waxa kale oo ay u baahan yihiin alaabada iyo saadka gundhigga ah si ay u daboolaan baahidooda nadaafadeed ee shaqsiga ah, middooda la xiriirta diyaarinta iyo cunista cuntada, iyo in ay bixiso heerarka lagama maarmaanka ah ee heerkulka ay dadku ku noolaan karaan. Qoysaska ay saameeyeen masiibooyinku iyo kuwa ka soo barakacay degaannadooda waxa ay haystaan oo keliya waxyaabahii ay soo badbaadin kareen ama ay soo xambaari kareen, markaa waxaa laga yaabaa in loo baahdo in la siiyo agabka aan cuntada ahayn ee ku habboon si ay u daboolaan baahiyahooda aasaasiga ah.

Nooca wax-qabadka loo baahan yahay si loo daboolo baahiyaha dadka iyo qoysaska ay saameeyeen masiibooyinku waxaa xaddidaya waxyaabo muhiim ah oo ay ka mid yihiin nooca iyo miisaanka masiibada iyo hoy la’aanta ay masiibadu sababtey, xaaladaha cimilada iyo kuwa deegaanka, xaaladaha siyaasadeed iyo kuwa nabadgelyo, miyi ama magaalo iyo awoodda ay bulshadu u leedahay in ay la qabsato. Waa in sidoo kale la tixgeliyaa xuquuqaha iyo baahiyaha ay leeyihiin kuwo sida aan tooska ahayni ay u saameysey masiibada, sida bulshada wax marti gelisey. Wax qabasho kasta oo la bixinayaa waa in ay ku saleysnaataa tallaabooyinka ay qaadeen qoysaska ka dib isla markii masiibadu ay dhacday, iyaga oo adeegsanaya xirfadahooda iyo kheyraadkooda gaarka ah si ay u sameystaan hoy ku meel gaar ah ama ay u bilaabaan dhisidda degaan cusub oo muddada dheer loogu talogalay. Wax ka qabashada hoyga waa in ay awood u siiyaan qoysaskii ay masiibadu saameysay in ay si isa soo tareysa kor ugu qaadaan degaankooda min mid xaaaladda degdegga ah loogu talogaly ilaa mid muddada dheer ah, taasina waa in ay dhacdo muddo gaaban oo ku fadhida dhibaatooyinka la xiriira helidda kheyraadka dheeriga ah ee loo baahan yahay.
Iyada oo haweenka laga qayb-geliyo barnaamijyada la xiriira hoyga iyo dejinta waxa ay gacan ka geysan kartaa sidii loo heli lahaa in iyaga iyo dhammaan xubnaha kale ee dadka ay saameeyeen masiibooyinku ay si caddaalad ah oo nabadgelyo leh ugu helaan hoy, dhar, qalabka dhismaha, qalabka soo saara cuntada iyo sahayda kale oo aasaasiga ah. Haweenka waa in lagala tashadaa arrimo badan oo ay ka mid yihiin nabadgelyada iyo asturnaanta, ilaha iyo siyaabaha lagu helo shidaalka wax lagu karsado lana kulaalo iyo sida loo hubiyo in si caddaalad ah fursad loogu helo guryo iyo sahay. Dareen goonni ah ayaa loo baahan doonnaa si looga hortago oo wax looga qabto gacan ka hadalka ku dhisan jinsiga iyo galmada dhiigmiirashada ah. Haddaba waxaa muhiim ah in la dhiirigeliyo ka qaybqaadashada haweenka ay ka qaybqaataan qaabeynta iyo fulinta barnaamijyada hoyga iyo dejinta halkii suuragal ahiba.
Xiriirka cutubyada kale
Qaar badan oo ka mid ah jaangooyooyinka qaybaha cutubyada kale ayaa u habboon cutubkan. Horumarka laga gaaro jaangooyooyinka qayb ka mid ah qaybaha  ayaa inta badan saameyn ku yeelata mararka qaarna ayba go’aamisaa horumarka qaybaha kale. Si ay jawaabtu u ahaato mid waxtar leh, waxaa loo baahan yahay isuduwid iyo iskaashi dhow in lala yeesho qaybaha kale. Isuduwidda lala yeesho maamulka iyo hay’adaha kale ee iyana  wax qabanaya ayaa iyana lagamamaarmaan ah si loo hubiyo in baahiyahaasi la dabooley, iyo in dadaallada aan isku meel ku dhicin, iyo in tayada wax ka qabashada hoyga, dejinta iyo agabka aan cuntada ahayni la wanaajiyo.
Tusaale ahaan, bixinta is dhammeystireysa ee biyo-siinta ku habboon iyo qalabka nadaafadda guud ee la siiyo degaannada gargaarka dhinaca hoyga helaya ayaa lagamamaarmaan ah si loo hubiyo caafimaadka iyo sharafta qoysaska ay masiibadu aafeysey. Sidoo kale, bixinta hoy ku habboon waxa ay ka qayb qaadaneysaa caafimaadka iyo fayoobida qoysaska soo barakacay, halka maacuunta aasasiga ah ee wax lagu karsado iyo kuwo wax lagu cuno loo baahanayo si awood loogu yeesho in gargaarka cuntada laga faa’iideysto loona daboolo baahiyaha quudinta. Waxaa lala xiriiriyey jaangooyooyinka gaarka ah ama tilmaamayaasha ku jira cutubyada farsamada ee kale halka ku habboon.
Xiriirka kala dhexeeya jaangooyooyinka qaybaha oo dhammi ay wadaagaan
Wax ku oolnimada waxqabadku waxa uu ku xiran yahay habka loo diyaariyo loona fuliyo wareysigu. Cutubkan waa in looga faa’ideystaa iyada oo lala xiriirinayo jaangooyooyinka qaybaha oo dhammi ay wadaagaan, kaas oo koobaya ka qaybalka, daraasadda hore, wax ka qabashada, bar-tilmaameedsiga, la socoshada, qiimeynta, kartida iyo waajibaadka shaqaalaha gargaarka, iyo kormeerka, maareynta iyo taageerada shaqaalaha (eeg cutubka 1aad, bogga 21). Gaar ahaan, marka masiibo nooca ay doonto ha ahaatee wax laga qabanayo ka-qaybgalka dadka ay masiibooyinku ay aafeeyeen – kuwaas oo ay ku jiraan dadka nugul ee hoos lagu xusey – waa in la ballaariyaa si loo hubiyo u habboonaanshaheeda iyo tayadeeda.
Nugaylka iyo kartida dadka ay masiibooyinku aafeeyeen
Kooxaha inta badan halista ku jira marka ay masiibooyinku dhacaan waa haweenka, carruurta, waayeelka, naafada iyo dadka la nool cudurka HIV/AIDS. Xaaladaha qaar, waxaa laga yaabaa in ay dadku u nuglaadaan sababo ay ka mid yihiin isirkooda, diintooda ama siyaasaddooda, ama barakacooda. Tani ma ahan liisto dhammeystiran, laakiin waxaa ku jira kuwa badi la sheego. Noocyada nugeylka gaarka ah waxa ay saameyn ku yeeshaan awoodda ay dadku u leeyihiin in ay la qabsadaan masiibada oo ay sii nooladaan, sidaa darraadeedna kuwa halista ugu weyn ku jira waa in xaalad kastaba la aqoonsadaa. 
Buuggan dhexdiisa, ereyga ‘kooxaha nugul’ waxaa loola jeedaa dhammaan kooxahan. Marka ay kooxi ku jirto halis, waxa ay u badan tahay in kuwa kalena ay halisi soo food saarti. Sidaa daraaddeed, mar kasta oo la xuso kooxaha nugul, waxaa dadka buuggan adeegsanaya si xoog leh loogula talinayaa in ay si gaar ah u eegaan dhammaan kooxaha liistada lagu xusey. Ahmiyad gaar ah waa in la siiyaa sidii loo ilaalin lahaa loona siin lahaa waxyaabaha ay u baahan yihiin kooxaha ay dhibaatadu soo gaartey oo dhan, si siman oo aan takoor lahayn, iyada oo loo eegaayo baahiyahooda gaarka ah.  Hase yeeshee, waa in la xasuusnaadaa in dadka masiibooyinku aafeeyaan ay leeyihiin, haystaanna, xirfado iyo karti ay iska leeyihiin oo ay kula qabsadaan ama iskaga difaacaan, waana in kuwaas la aqoonsadaa, lana taageeraa.

Jaangooyooyinka ugu Hooseeya

1 Hoyga iyo Dejinta 

Gargaarka dhinaca hoyga ah waxaa loo bixiyaa iyada oo qoysaska loo dayactiro ama loo dhiso guryo ama degaano looga sameeyo qoysaska soo barakacay meesha ama bulshada ay hadda ku dhex nool yihiin. Marka aaney suuragal ahayn in guryo gooni gooni ah loo dhiso, dhismayaal waaweyn ayaa looga dhigaa hoy la wadaago, tusaale ahaan, bakhaarada waaweyn, hoolalka, xerooyinka ciidamada, iwm. 
Xalka ah in qoys walba loo helo hoy waxa uu noqon karaa mid muddada dhow ah ama mid muddada fog ah iyada oo taasi ay ku xiran tahay xaddiga gargaarka la helo, xuquuqda isticmaalka ama lahaanshaha dhulka, helidda adeegga muhiimka ah iyo kaabayaasha bulshada, fursadaha sii hagaajinta iyo sii ballaarinka guryaha jira.
Jaangooyada 1aad ee hoyga iyo dejinta: Qorshaha Istiraatiijiyadeed
Xalalka hoyga iyo dejinta hadda jira ayaa loo kala hor mariyaa iyada oo loo eegayo noqoshada ama martigelinta qoysaska ay aafadu haleeshey, iyada oo nabadgelyada, caafimaadka, ammaanka iyo wannaaga guud ee dadka ay aafadu haleeshey la hubinayo. 

Tilmaamayaasha muhiiimka ah (waa in lala akhriyaa qoraallada hagidda)

· Qoysaska aafoobey waxa ay ku noqonayaan degsiimadoodii hore halka ay suurtagal tahay (eeg qoraalka hagidda ee 1aad).

· Qoysaska aafoobey ee aan ku noqon karin guryahoodii hore waxa ay si ay u madax bannaan yihiin u dhex degayaan bulshada martigelisey ama qoysaska martigeliyey halkii ay suurtagal tahay (eeg qoraalka hagidda ee 2aad).

· Qoysaska aafoobey ee aan ku noqon karin guryahoodii oo aan haddana si madax bannaan u dhex degi karin bulshada martigelisey ama qoysaska martigeliyey waxaa la dejinayaa hoy dad badan ka dhexeeya ama xerooyin la qorsheeyey ama ay iyagu degeen oo loogu talagalay muddada gaaban (eeg qoraalka hagidda ee 3aad).
· Waxaa la qiimeeyaa nabadgelyo xumida jirta ama ku iman karta dadka aafoobey, guryaha iyo degsiimaduna waxa ay ku yaalaan meel aaney halistaasi soo gaari karin (eeg qoraalka hagidda ee 4aad).
· Halista ay keenaan masiibooyinka dabiiciga ah oo ay ku jiraan dhul-gariirka, fulkaanaha, dhul go’a, daadadka ama dabeylaha xoogga leh waa la yareeyaa, degaankuna kuma ay badna cudurrada iyo halista uu keeno dullinku (eeg qoraallada hagidda ee 4 – 5).
· Goobaha degaamada laga sameynayo ma lahaan doonnaan qalab ama maaddooyin halis ah, halista hadda jirtana sida dhismayaasha halista leh, burburka ama wixii dhismo aan sugneynna hadda ayaa la fiirinayaa lagana dhigayaa kuwo aamin ah, ama waxaa loo oggolaanayaa dad kooban inta kalena waa laga ilaalinayaa (eeg qoraallada hagidda ee 4, 6 iyo 7).

· Lahaanshaha dhulka iyo hantida iyo/ama xuquuq u lahaanshaha dhismooyinka ama goobaha waxaa la hubinayaa ka hor inta aan la degin waxaana isticmaalkooda loogu heshiinayaa sida loogu baahdo (eeg qoraalka hagidda ee 8aad).

· Adeegyada biyaha iyo nadaafadda guud iyo goobaha adeegyada bulshada oo ay ka mid yihiin goobaha caafimaadka, dugsiyada iyo goobaha lagu cibaadeysto ayaa la heli karaa ama si habboon loo bixin karaa (eeg qoraalka hagidda ee 9aad).

· Kaabayaasha gaadiidka (waddooyinka) ayaa soo gala degsiimada si dadku ay u socdaan ama loogu isticmaalo bixinta adeegyada (eeg qoraalka hagidda ee 10aad).

· Halka ay suurga galka tahay, qoysasku waxa ay heli karaan dhul, suuq ama adeegyada ay ugu baahan yihiin sii helidda (joogteynta) ama horumarinta waxqabadyada taageerada raadsashada nolosha (eeg qoraalka hagidda 11aad).
Qoraallada hagidda

1. Noqoshada: fursad ay ugu noqdaan dhulkoodii iyo guryahoodii ayaa u ah hadaf weyn badi dadka ay aafeeyeen masiibooyinku. Guryaha dhaawacu soo gaarey iyo dhulka ku hareereysan ayaa u ah hanti weyn qaar badan oo ka mid ah qoysaska ay masiibadu aafeysey. Haseyeeshee, in ay ku noqdaan mar walba suurtagal ma noqonayso, taas oo ay sabab u tahay cabsi nabadgelyo xumo sida hantidii iyo dhulkii oo xoog lagu haysto (lagu habsadey), iska hor-imaad rabshad wata oo sii socda, qalalaase isir ama mid diimeed oo socda, cabsi ay ka qabaan in waxyeello loo geysto, ama ay ka qabaan miinooyin iyo hub aan weli qarxin. Hoyga oo lagu bixiyo iyada oo la dayactiro guryaha ay wax gaareen waxa ay caawisaa istiraatiijiyada la qabsiga, waxaana ay dhowrtaa habka dadku u deganaa, waxaana ay fursad dad u siisaa in la isticmaalo dhismayaasha jira.
2. Martigelin ay bixiyaan qoysas iyo bulshooyin:  dadka ay masiibooyinku aafeeyeen waxa ay inta badan door-bidaan in ay la joogaan bulsho martigelisa, xubno kale oo ka tirsan qoyska ama dadka ay la wadaagaan xiriir taariikheed, mid diimeed ama xiriir kale.  Xaaladaha aan waxyaabahan la door-bidayaa la heli karin, in ay kooxo kale oo ka tirsan bulshada ay martigeliyaan ayaa suurtagal noqon karta, iyada oo la siinayo tixgelinta ay mudan tahay halista nabadgelyo ama iska hor-imaad bulsho ee ay leedahay. Gargaarka xagga hoyga ah waxaa ku jiri kara taageero laga geysto sii ballaarinta ama kor u qaadidda guriga iyo adeegyada ay ku nool yihiin qoyska martida loo yahay si loo wanaajiyo hoyga dadka soo barakacay, ama in la bixiyo hoy kale oo gooni ah oo ku dheggan kan qoyska martida loo yahay. Baahida dheeriga ah ee ka dhalaneysa isku cufnaanda dadka iyo baahida loo qabo adeegyada iyo kaabayaasha bulshada waa in kor loo qaadaa waxna laga qabtaa. Hoyga lagu bixiyo iyada oo la dhiso degaanno dheeri ama la ballaariyo kuwo hore u jirey ee bulshada martida loo yahay ay lahayd waxa ay wax ka tareysaa istiraatiijiyooyinka la qabsiga ee bulshadu u wada dhan tahay.
3. Degsiimada Ballaaran: xerooyinka la qorsheeyo ee muddada gaaban loogu talogalay waa in aaney noqon waxqabashada caadiga ah. Xalalka hoyga ee noocan ah ayaa looga baahan karaa goobaha ay halista nabadgelyo xumadu ay sii kordhinayso halista ay ku jiraan guryaha keli kelida ah ee goonida u baxsan, ama meelaha ay adeegyada aasaasiga ah sida biyaha iyo cuntadu ay yar yihiin. Iyada oo dhismayaasha waaweyn laga dhigo hoy dad badan ay wadaagaan ayaa bixin karta badbaado degdeg ah oo laga badbaado cimilada, waxaana suuragal ah in uu yahay mid laga doorbido dhulka cimilada qabow marka aan la heli kari qalab iyo hanti ku filan oo guri walba lagu siiyo kulka uu u baahan yahay. In kasta oo dhismayaasha dugsiyada loo adeegsado in la dejiyo qoysaska aafoobey, waa in la raadiyaa dhismayaal kale halkii suurtagal ah si dugsiyada fursad loogu siiyo in ay sii wadaan waxbarashadii ay siinayeen carruurta dadka wax marti geliyey iyo kuwa soo barakacay. Waa in sidoo kale dadaal lagu bixiyaa sidii loo hubin lahaa in degsiimada ballaaran aanay noqon meelo loo soo bartilmaameedsado weerar ama dadka degaanka ku hareereysan ku keena halis nabadgelyo xumo.
4. Daraaseynta halista iyo nugeylka: waa muhiim in daraaseyn faahfaahsan lagu sameeyo halista iyo nugeylka, oo ay ku jirto halista jirta iyo tan suurtagalka ah iyo nuglaanshaha bulsho iyo kan dhaqaale ee kooxaha bulshada ee ka midka ah dadka aafoobey iyo bulshada martigelisey (eeg jaangooyada daraasadda hore ee bogga 29).

5. Masiibooyinka dabiiciga ah: halista ay keenaan masiibooyinka dabiiciga ah sida dhulgariirka, fulkaanaha, dhul go’a, daadadka ama dabaylaha xoogga leh ee ka dhaca goob gaar ah waa in sidoo kale la qiimeeyaa. Goobaha ku dhow dhismayaasha halista ugu jira gilgilashada dhulgariirka ka dib, dhulka qaab-dhismeedkiisu keeni karo dhul-go’a, dhulka hooseeya ee halista ugu jira dareeraha kulul ama waxyaabaha ka soo baxa fulkaanaha, webiyada jiinkooda ama dhulka hooseeya ee halista ugu jira daadka ama goobaha halista ugu jira dabaylaha xooggan waa in laga fogaadaa, ilaa halista ka iman karta ku noqoshada goobtaasi si la qaadan karo ay hoos ugu dhacdo.
6. Qalabka iyo alaabada halista ah: qalabka iyo alaabadu halista keeni kara waa in la fogeeyaa ama la asturaa ka dib marka ay dhacaan masiibooyinka ay ka midka yihiin dhulgariirka, daadadka iyo duufaannada; miinooyinka iyo hubka aan weli qarxin waxa keeni kara iskahormaadyo hore ama kuwo hadda socda. Jiritaanka waxyaabahaas iyo dhibaatada ay keeni karaan marka la saarayo waa in ay soo caddeeyaan dad aqoon iyo waayo-aragnimo ku habboon u leh. Waqtiga iyo waayo-aragnimada loogu baahan yahay si nabadgelyo leh u saaristooda ayaa laga yaabaa in uu ku keeno dhulka ay masiibadu aafeysey in aan la isticmaalin qayb ahaan ama gebi ahaan.
7. Qiimeynta dhismayaasha: adkaanshaha dhismayaasha goobaha la deggan yahay waa in ay qiimeeyaan shaqaale u tababaran. Qiimeyntu waa in ay ku jirtaa saameynta ay keeni karaan jileec cusub oo dhismaha ku yimaada oo uu sababo gariirrada ka dambeeya dhulgariirka weyn, daadad hor leh ama dabeylo xooggan, iwm. Marka la eego hoyga dadka badan ka dhexeeya, waa in la qiimeeyaa awoodda uu dhismaha hadda jiraa uu u leeyahay in uu qaado dad dheeri ah iyo halista dheeriga ah ee ay keeni karaan dhaawaca ku yimaada qaybaha ka midka ah dhismaha sida sagxadda, derbiyada dhexda ah ee qaybiya dhismaha, saqafka, iwm.
8. Lahaanshaha iyo isticmaalka dhulka iyo dhismayaasha: arrimahan inta badan waa kuwo la isku haysto, gaar ahaan meelaha aan la diiwaan gelin xogtaas ama meelaha laga yaabo in ay iska hor-imaadyadu saameeyeen gacan ku haynta. Lahaansha goobta ama dhismaha/dhismayaasha waa in la xaqiijiyaa waana in la aqoonsadaa intii suuragal ah dadka sida sharciga qoran iyo kan aan qorneynba xaqa ugu leh isticmaalka. Xaqa ay u leeyihiin dadka nugul lahaanshaha iyo isticmaalka dhulka ama hantida waa in la aqoonsadaa lana taageeraa. Tani waxaa ku jira xaqa qoran iyo kan aan qorneyn ee la iska fahmi karo ee dhaxalka, gaar ahaan marka ay masiibo dhacdo taas oo keenta in qofkii xaqa gacanta ku hayey uu dhintey ama uu qaxay.
9. Helitaanka adeegyada iyo fududeeyayaasha (dhismayaasha): ka hor inta aan dhismayaal cusub la dhisin, meelaha ay jirto awood ku filan, waxaa la aqoonsanayaa oo la isticmaalayaa adeegyada iyo dhismayaasha jira ama la dayactirey (Eeg cutubka Dhiirigelinta Biyaha, Nadaafadda iyo Fayadhowrka, bogga 51).
10.  Gaaridda goobaha dejinta: gaaridda goobaha dejinta marka laga hadlayo, waa in la qiimeeyaa xaaladda waddooyinka degaanka ee hadda jira iyo sida ay goobta ugu dhowdahay garoomo dayuuradeed, xarun tareen ama dekado laga soo dejiyo gargaarka, iyada oo lagu xisaabtamayo dhibaatooyinka la xiriira xilliyada (sida bad-xiranka), halista masiibooyinka iyo tan nabadgelyada. Hoyga dadka badan ka dhexeeya iyo xerooyinka loo qorsheeyey muddada gaaban iyo kuwa ay dadku iskooda u degeen, waa in goobtaa lafteeda iyo bakhaarada aasaasiga ah iyo goobaha lagu qeybiyo cuntadu ay gaari karaan baabuurta waaweyn iyaga oo soo maraya waddo xilli/cimilo kasta la mari karo. Meelaha kale waa in ay gaari karaan  baabuurta fudud.

11.  Taageeridda hab-nololeedka dadka: faham loo yeesho hawlaha dhaqaale ee dadka aafoobey, iyo fursadaha jira masiibada ka dib, waa in ay hagaan dejinta dadka masiibadu aafeysey. Tani waa in ay ka mid ahaataa helidda dhulka iyo fursad u helidda dhul la beerto ama la daaqo; goob uu suuq ku yaallo iyo gaariddiisa; helidda iyo gaaridda adeegyada degaanka ee muhiimka u noqon kara hawl dhaqaale oo gaar ah. Baahida kala duwan ee bulsho-dhaqaale iyo caqabadaha hortaagan koox gaar ah oo ka tirsan kooxaha nugul ee ah dadka soo qaxay ama kuwa martigeliyey waa in sidoo kale sida ay tahay loo daraaseeyaa (eeg Jaangooyooyinka Haqab-beelka cuntada ee bogga 119).
Hoyga iyo Dejinta, Jaangooyada 2aad: Qorshaha dhulka
Hababka qorsheynta dhulka ee degaanka ka jira waa in la adeegsadaa halkii suurtagal ah, taas oo awood u siinaysa in si nabadgelyo leh loo gaari karo loona adeegsan karo hoyga iyo adeegyada aasaasiga ah iyo dhismayaasha, iyo in sidoo kale la hubiyo kala asturnaan iyo kala baxsanaan ku habboon hoyga qoysaska kala duwan.

Tilmaamayaasha muhiimka ah (Waa in lala akhriyaa qoraallada hagidda)
· Qorsheyta degaanka ama qaybta loo qorsheynayo koox qoysas ah, deris ama xaafado ah (hadba middii ku habboon) waxa ay taageereysaa shabakadaha bulsho ee hadda jira, waxaana ay ka qeyb qaadanaysaa nabadgelyada waxaana ay awood u siineysaa in dadka aafoobey ay iyagu is-maamulaan (eeg qoraalka hagidda ee1aad).

· Dhammaan xubnaha dadka aafoobey waxa ay si nabadgelyo ah ku gaari karaan biyaha, adeegyada nadaafadda guud, daryeelka caafimaadka, asturidda qashinka adkaha ah, xabaalaha iyo adeegyada/dhismayaasha bulshada, oo ay ku jiraan dugsiyada, goobaha lagu cibaadeysto, goobaha lagu shiro iyo goobaha lagu madadaashado (eeg qoraallada hagidda ee 2-4).
· Xerooyinka loo qorsheeyey muddada gaaban ama kuwa dadka ay iskood u degeen waxa ay ku dhisan yihiin in qofkiiba uu ugu yaraan helo dhul bedkiisu uu yahay 45m2 (eeg qoraalka hagidda ee 5aad)

· Qaabka dhulka waxaa loo habeeyey in uu fududeeyo socodsiinta biyaha, xaaladda sagxadda dhulkuna waxa ay u habboon tahay in laga qodo musqulo, meelaha musquluhu ay leeyihiin hab nadaafadeed aasaasi ah (eeg qoraalka hagidda ee 6aad).

· Waxaa jira waddooyin iyo jidad oggolaanaya sidii si nabadgelyo leh loogu gaari lahaa degsiimada iyo dhismayaasha xaalad kasta oo cimilo ha lagu jiree (eeg qoraalka hagidda ee 7aad).
· Hoyga dadka badan ka dhexeeya waxa uu leeyahay irdo awood u siinaya dadka soo geliddooda iyo bixiddooda ama daad gureynta xaalladda deg-degga ah, iridahaasina waxa ay ku yaallaan meelo laga kormeeri karo cidda soo geleysa ama ka baxaysa, kuma keennaan halis nabadgelyo dadka ku jira (eeg qoraalka hagidda ee 8aad).

· Halista dulinka waa la yareeyey (eeg qoraalka hagidda ee 9aad).
Qoraallada Hagidda
1. Qorsheynta qeybaha (duddada): meelaha la wada deggan yahay, qeybinta dhulka hoyga dadka badan ka dhexeeya iyo qeybinta dhulka xerooyinka loo qorsheeyey muddada gaaban waa in ay hagaan dhaqamada bulshada ee jira iyo bixinta iyo wadaagidda hantida, oo ay ku jiraan biyaha iyo dhismayaasha nadaafadda guud, jikooyinka, qeybinta cuntada, iwm. Habka qorsheynta dhulka ee xerooyinka loogu talogaley muddada gaaban waa in uu ilaaliyaa asturnaanta iyo sharafta qoysaska kala duwan iyada oo siineysa albaab u gaar ah iyo iyada oo hubinaysa in hoy kasta oo qoys u gaar ah uu leeyahay daarad. Sidoo kale kooxaha nugul iyo bulshooyinka soo barakacay oo ka mid yihiin tiro badan oo doobab qaan-gaar ah ama carruur aan waalidkood la socon waa in ay helaan goobo lagu noolaado oo ammaan ah. Degsiimada kala firirsan waxaa iyana lagu dabakhayaa mabaa’diida qorsheynta qeybaha (duddada), tusaale ahaan koox qoysas ah ayaa dhul juqraafi ahaan loo cayimey tegaya ama helaya qoysas marti geliya oo ay aad isugu dhowaanayaan.
2. Gaaritaanka adeegyada iyo fududeeyayaasha (goobaha adeegga): gaaritaanka adeegyada aasaasiga ah oo ay ku jiraan biyaha, musqulaha, iyo dhismayaasha caafimaadka iyo kuwa bulshada, waa in la qorsheeyaa si loo sii kordhiyo isticmaalka dhismayaasha hadda jira ama la dayactirey iyada oo la yareynayo saameynta xun ee ay ku keeni karto bulshooyinka la deriska ah ama wax martigeliyey. Waa in la helaa intii loo baahdo dhismayaal kale ama meelo laga gaari karo adeegyada si loo daboolo baahida dadka la bartilmaameedsanayo, waa in la qorsheeyaa sidii loo hubin lahaa in dadka deggan oo dhan si nabadgelyo leh ku gaari karaan. Qaab dhismeedka bulsho ee dadka aafoobey iyo kaalimaha ay kala leeyihiin ragga iyo haweenku iyo baahida kuwa nugul waa in uu ka muuqdaa qorshaha iyo bixinta adeegyada. Meel si nabadgelyo leh ay carruurtu ugu cayaarto waa in la diyaariyaa, waa in la diyaariyaa dugsiyo iyo goobo waxbarasho oo kale halkii ay suurtagal tahay (eeg Cutubka Kor-u-qaadidda Biyaha, Nadaafadda giid iyo Fayadhowrka, bogga 51 iyo Jaangooyada 5aad ee Nidaamka Caafimaadka iyo Dhismayaasha (fududeeyayaasha), qoraalka hagidda 1aad ee bogga 267).
3. Xabaallidda meydadka: waa in la ixtiraamaa dhaqamada bulshada ee la xiriira xabaalidda meydka. Meelaha ay ku nool yihiin dadka dhaqamada kala duwan leh, waa in loo helaa koox-dhaqameed kasta meel ay si sharaf leh ugu fushadaan caadadooda. Halka ay meelaha hadda jira sida xabaalaha aaney ku filnayn, waa in meelo kale la bixiyaa. Xabaaluhu waa in ay ugu yaraan ka fog yihiin 30 mitir ilaha biyaha la cabbo ee dhulka hoostiisa laga soo saaro, iyada oo salka xabaal kasta ay ka koreyneyso ugu yaraan hal mitir iyo bar (1.5 mitir) heerka isha biyaha dhulka hoostiisa. Biyaha dhulka korkiisa fadhiya ee xabaallaha korkooda soo mara waa in aaney soo gelin goobaha la deggan yahay. Bulshada aafowdey waa in sidoo kale ay haysataa agab ay ku daboolaan baahidooda la xiriirta aasid dhaqan ahaan la aqbali karo (eeg sidoo kale Nidaamka Caafimaadka iyo Dhismayaasha (fududeeyayaasha), eeg qoraalka hagidda 8aad ee bogga 269).
4. Dhismayaasha maamulka iyo goobaha karantiinka (xakameynta): waa in sida loogu baahan yahay loo bixiyaa xafiisyo maamul, bakhaaro iyo goobo degaan u ah shaqaalaha si gacan looga geysto hawlaha wax ka qabashada masiibooyinka, iyo meelo lagu karantiino (xakameeyo) dadka qaba cudurada faafa, eeg Xakameynta Cuddrada faafa – Jaangooyada 4aad, bogga 279).
5. Bedka dhulka la degayo: hagidda qorshaha ee sheegaya in 45m2 qofka kasta loogu talo galo waxaa ku jira boosaska qoysaska iyo dhulka loo baahan yahay in laga dhigo jidad, waddo lugeedyo, goobo waxbarasho, kuwo caafimaad, meelo dhirta laga jaro si loogu hakiyo dabka kaca, goobo maamul, goobo biyaha lagu keydiyo, goobo wax lagu qeybiyo, suuq iyo bakhaaro, iyo beero yaryar oo khudaarta lagu beero oo ay yeeshaan qoysaska. Qorshaha dhulka la degayo waa in uu ku xisaabtamaa kororka tirada dadka. Haddii dhulka ugu yar ee loo baahan yahay aan la bixin karin, waa in la tixgeliyaa sidii loo yareyn lahaa dhibaatooyinka ka imanaya dad fara badan oo goob qura ku kulma. Tusaale ahaan kala saaridda iyo kala asturnaanta qoysaska kala duwan, dhulka laga dhisayo dhismayaasha loo baahan yahay, iwm.
6. Kalasarreynta iyo xaaladaha dhulka: xerooyinka loo qorsheeyey muddada gaaban, daacsanaanta ama tiirada dhulka waa in aaney ka badneyn 6%, haddii aan la qaadin tallaabooyin lagu xakameynayo qulqulka biyaha iyo nabaad-guurka carrada, ama ha ahaato wax ka yar 1% si uu in ku filan u socodsiiyo biyaha. Kanaallada biyaha lagu socodsiiyo ayaa laga yaabaa in loo baahdo si loo yareeyo daadad dhasha ama balliyo sameysma. Halka ugu hooseysa dhulka waa in ay ka sarreysaa wax aan ka yareyn 3 mitir halka ay biyaha dhulka ku jira ay soo gaaraan xilliga roobka. Xaaladda dhulka ayaa laga qaadanayaa halka laga dhisayo musqulaha iyo dhismayaasha kale sidaa daraaddeedna waxaa looga baahan yahay sameynta qorshaha degsiimada, tusaale ahaan, dhadhaab-dilaaca ayaa keeni kara in ay meel walba gaadho wasakhda musqusha; carrada bacaadka yaryar ka sameysan waxaa ay keeni kartaa in ay biyuhu ka dusaan iyo in uu godka suuligu dhaqso u hallaabo; dhagxaanta fulkaanaha waxa ay ka dhigaan qoddida suuliga mid aad u adag (Eeg Jaangooyada 2aad ee Asturidda saxarada ee bogga 73 iyo Jaangooyada 1aad ee Socodsiinta biyaha ee bogga 86).
7. Gaaridda goobaha hoygu ka dhisan yahay: waddooyinka hadda jira iyo kuwa cusubba waa in ay ka fogaadaan in ay ku dhowaadaan halis nooca ay doontaba ha ahaatee. Halkii suurtagal ah, waddooyinkaasi waa in ay sidoo kale ka fogaadaan in ay abuuraan goobo cidlo ah ama eeri go’an ah kuwaas oo halis ku keeni kara dadka isticmaalaya. Nabaad-guur ka dhasha isticmaalka faraha badan ee waddooyinka waa in la yareeyaa halka ay suurto-gal tahay iyada oo si aad ah looga fiirsanayo marka la qorsheynayo (eeg Jaangooyada 4aad ee Hoyga iyo dejinta, qoraalka hagidda 4aad ee bogga 221).

8. Gelidda iyo baxsashada waqtiga xaalladda degdegga ah: hoyga dadka badan ka dhexeeyaa waa in uu hubiyaa in si fudud dadka deggan u soo geli karaan iyada oo isla markaana awood loo siinayo dadka deggan in ay kormeeraan si loo yareeyo halista nabadgelyo ee ka imman karta. Waa in laga fogaadaa in meelaha ku dhow irdaha laga galo hoyga dadka badan ka dhexeeya loo sameeyo meelo kala sarreeya, dhammaan jarranjarooyinka iyo sagxadaha taagga ah waa in ay leeyihiin gacan-qabsiyo. Halkii ay suurtagal tahay, dadka socodka dhibka ku qaba ama kuwa aan karin in garab-gal la’aan keligood socdaan waa in meel laga siiyaa dabaqa hoose, oo ku dhow iridaha laga baxo ama meelo aan dhulkooda kala sarreyn oo ku taal waddiiqooyinka laga baxo. Dhammaan dadka deggan dhismaha waa in ay haystaan ugu yaraan laba goobood oo laga baxo oo isu jira baaxad la aqbali karo oo lagu heshiiyey, taas oo siineysa in ay kala doortaan laba jiho tan ay ka baxayaan haddii uu dab kaco, waana in meelahaasi laga baxayaa si cad loo calaamadiyaa.
9. Halista dulinka: goobaha dhulka ee hooseeya, godadka, dhismayaasha aan la degganeyn, meelaha la qodey (sida kuwa dhismayaasha bulukeetiga/jaajuurka) ayaa siin kara meelo ay ku tarmaan dulinka, kuwaas oo halis caafimaad ku keeni kara qoysaska ku gadaaman (eeg Jaangooyada 2aad ee Xakameynta Dulinka, bogga 79).
Jaangooyada 3aad ee Hoyga iyo Dejinta: bedka dedan ee lagu nool yahay
Dadku waxa ay haystaan bed dedan oo ku filan oo siinaya degitaan sharaf leh. Hawlaha reerka ee aasaasiga ah ayaa loo qaban karaa si ku habboon, iyo hawlaha kasbashada noloshada waxaa loo qaban karaa sidii loo baahnaa.

Tilmaamayaasha Muhiimka ah (waa in lala akhriyaa qoraallada hagidda)
· Bedka dedan ee qof kasta marka hore helayo waa ugu yaraan 3.5m2 (eeg qoraallada hagidda 1 – 3).

· Bedka dedan waxa uu u kala saarayaa oo uu sida loogu baahan yahay u siinayaa kala asturnaan labada jinsi ee labka iyo dheddigga, kooxaha ay da’doodu kala duwan tahay iyo qoysaska kala duwan ee meel wada deggan (eeg qoraallada hagidda ee 4-5). 
· Hawlaha aasaasiga ah ee qoyska waxaa lagu dhex qabsan karaa guriga dhexdiida (eeg qoraallada hagidda ee 6 iyo 8).

· Hawlaha muhiimka ah ee raadsashada nolosha waa la dhexgeliyey halkii suurtagal ah (eeg qoraallada hagidda ee  7-8).

Qoraallada hagidda 

1. Cimilada iyo xaaladda:  cimilada qabow, hawlaha qoysku waxa ay caadi ahaan ka dhex dhacaan bedka dedan, dadka masiibooyinku aafeeyeenna waxa ay ku qaadan karaan waqti aad u badan gudaha si ay u hubiyaan in ay u helaan raaxo kul (diirimaad) ku filan. Magaalooyinka marka la eego, hawlaha qoyska waxa ay inta badan ka dhacaan gudaha bedka dedan maaddaama caadi ahaan aaney jirin dhul bannaan oo ku qabsan oo la isticmaali karo. Cimilada kulul ee huurka leh waxaa loo baahanayaa meel bannaan si loo helo meel ay hawadu ku wareegto oo taasina ay keeneyso deegaan fayow. Waxaa inta badan loo baahanayaa in qofkiiba loo helo bed dedan oo cabbir ahaan ka weyn 3.5m2 si xaaladahani loo waajaho. Joogga ay isu jiraan sagxadda iyo saqafka iyana waa arrin muhiim ah, iyada oo joogga dheer loogu baahanayo cimilada kulul ee huurka leh si ay wax uga tarto wareegga hawada, halka joog gaaban la door bido cimilada qabow si loo yareeyo mugga gudaha ee u baahan in la diiriyo. Cimilada diirran, waxaa la dhisi karaa meel hadh ah oo ku dheggan guriga si cuntada loogu diyaariyo, loogu kariyo, loona seexdo.
2. Muddada: marka ay masiibooyinku dhacaan, gaar ahaan marka ay ka dhacaan meelaha ay cimiladoodu aadka u daran tahay oo aan qalabka dhismaha aan hore laga heli karin, bed dedan oo ka yar 3.5m2 qofkii ayaa ku fillaan kara si naf loo badbaadiyo loona bixiyo hoy ku filan muddada gaaban dadka tirada badan ee u baahan. Xaaladaha noocan ah, wax ka qabashada hoyga waa in loo qaabeeyaa in ay gaarto 3.5m2 qofkiiba sida ugu dhaqsaha badan, maaddaama laga yaabo in muddada dheer ay saameyn ku yeelato caafimaadka iyo baraaraha dadka la dejiyey. Haddii aan la gaari karin in qofkiiba uu helo 3.5m2, amaba ay ka badan tahay caadi ahaan bedka uu qof kasta oo ka mid ah dadka aafoobey ama dadka deriska la ah, waa in tixgelin la siiyaa saameynta bedka is-dhimey ku yeelan karo sharafta, caafimaadka iyo asturnaanta dadka. Go’aan lagu gaaro in la bixiyo bed ka yar 3.5m2 qofkiiba waa in uu la socdaa tallaabooyin lagu yareynayo saameynta xun ee uu ku yeelan karo dadka aafoobey.
3. Saqafka: goobaha aan la bixin karin hoy isu dhan, waa in muhiimad gaar ah la siiyaa bixinta qalabka laga dhigto sagafka iyo tiirarka taageera dhismaha si loo helo bedka ugu yar ee dedan. Haseyeeshee, waxaa laga yaabaa in tiirarkaas iyo safkaas la sameeyey aaney ka ilaalin cimilada, ama siin nabadgelyo, asturnaan iyo sharaf, waana in sida ugu dhaqsaha badan loo qaadaa tallaabooyin lagu daboolayo baahiyahaas.
4. Caadooyinka dhaqamada: caadooyinka hadda jira ee la xiriira sida loo isticmaalo bedka dedan ee lagu nool yahay, tusaale ahaan sida dadku isula seexdaan iyo jiif-siinta xubnaha ka tirsan qaraabada, ayaa hagaya bedka dedan ee loo baahan yahay. Talada waa in wax laga siiyaa xubnaha kooxaha nugul, iyo sidoo kale kuwa daryeela shaqsiyaadka dhaqdhaqaaqu dhibka ku yahay (naafada).
5. Badbaadada iyo asturnaanta: haweenka, gabdhaha iyo wiilasha ayaa ah kuwo u nugul in la soo weeraro waana in dadaal lagu bixiyaa sidii loo hubin lahaa in laga awdo halista soo waajihi karta badbaadadooda shaqsiyeed. Guriga lagu wada nool yahay, waxa la bixiyaa fursado lagu kala qeybin karo guriga. Hoyga dadka badan ka dhexeeya, kooxeynta qoysaska qaraabada ah, meelaha laga soo galo dhismaha oo si wanaagsan loo qorsheeyo, iyo qalab lagula socdo bedka shaqsiga iyo kan qoyska ayaa gacan ka geysan kara bixinta asturnaan shaqsi iyo badbaado ku filan.
6. Hawlaha guriga: waa in la bixiyaa meel la seexdo, lagu qubeysto oo lagu dhar-beddesho; lagu xannaaneeyo ilmaha yaryar, carruurta iyo dadka buka ama tabarta daran; lagu keydiyo cuntada, biyaha, alaabta guriga iyo hantida muhiimka ah; haddii loo baahdo meel gudaha ah oo wax lagu karsado laguna cuno; iyo meel ay isugu yimaadaan qoyska oo dhan. 
7. Qaabeynta iyo bixinta bedka: bedka dedan oo loo qaabeeyo si loogu qabsan karo hawlo kala duwan waqtiyada kala duwan ee habbeenka ama maalinta. Qaabeynta dhismaha, meelaha albaabada laga dhigayo iyo fursadaha loo heli karo in la sii kala qayb-qeybin karo waa in ay bixiyaan fursad bedka gudaha iyo kan ku dheggan ee dibadda ah loogu qabsan karo hawlo taageera nolol raadsashada qoyska halka looga baahdo.
8. Hawlaha kale ee hoyga: waa in la aqoonsadaa ka sokow ilaalinta uu cimilada dad ka ilaaliyo, nabadgelyada iyo asturnaanta uu siiyo qoysaska, in uu haddana bixiyo adeegyo kale. Adeegyadaas waxaa ku jira lahaansho dhuleed, isaga oo noqon karo goob lagu helo gargaarka, in uu bixiyo taageero nafsaani iyo mid bulsho masiibada ka dib, iyada oo loo sii marayo habka horumarinta. Waxaa uu noqon karaa hanti maaliyadeed oo uu qoysku leeyahay.
Jaangooyada 4aad ee hoyga iyo dejinta: Qaabeynta
Qaabeynta hoyga waa mid ay aqbali karaan dadka aafoobey waxaana uu leeyahay diirannaan ku filan, hawo nadiif ah iyo ilaalin uu ka ilaaliyo cimilada si uu u hubiyo sharaftooda, caafimaadkooda iyo wannaagooda.
Tilmaamayaasha muhiimka ah (waa in lala akhriyaa qoraallada hagidda)

· Qaabeynta hoyga iyo qalabka la adeegsadaba waa kuwo la wada yaqaan halkii ay suurtagal tahay waana kuwo dhaqan ahaan iyo bulsho ahaanba la aqbali karo (eeg qoraalka hagidda ee 1aad).

· Dayactirka hoygii hore u jirey ee dhaawacu soo gaarey ama sii hagaajinta hoygii ay hore u dhisteen dadka masiibadu aafeysey waa in mudnaan la siiyaa (eeg qoraalka hagidda ee 2aad).
· Qalabka lagu beddelan karo kii hore loo isticmaali jirey ee loo baahan yahay si loo bixiyo hoy ku meel gaar ah waa mid cimri leh, la heli karo, ayna oggolaan karaan dadka aafoobey (eeg qoraalka hagidda ee 3aad).

· Nooca dhismaha, qalabka la isticmaaley iyo cabbirka iyo meelaha ay ku yaallaan iridaha waxa ay bixinayaan kulka iyo hawada loo baahan yahay (eeg qoraallada hagidda 4 – 7).

· Gaaridda ilaha biyaha iyo goobaha adeegyada nadaafadda guud, bixinta ku habboon ee habka loo hoorsan karo biyaha roobka, keydsashada biyaha, habka socodsiinta biyaha wasakhda ah iyo maareynta qashinka adkaha ah, waxa ay dhammeystiraan dhismaha hoyga (eeg qoraalka hagidda ee 8aad).
· Tallaabooyinka lagu xakameynayo dulinka waa kuwo la dhexgeliyey marka la qaabeynayo guriga, qalabka waxaa loo xushey si loo yareeyo halis caafimaadka (ee qoraalka hagidda ee 9aad).
Qoraalka hagidda 
1. Qaabeynta laga wada-qayb-galo: qoys kasta oo aafoobey waa in laga qaybgeliyaa inta ugu badan ee suurtagalka ah marka la go’aaminayo qaabka ugu dambeeya ee dhismaha iyo qalabka la isticmaalayo. Mudnaan waa in la siiyaa fikradaha ay qabaan kooxaha ama shaqsiyaadka ay tahay in ay waqti badan ku qaataan hoyga dhexdiisa. Sida uu u yaallo dhismaha ama bedka dedan ee dhismaha, cabbirka iyo hannaanka uu u yaallo bedka la bixiyey, halka ay ku yaallaan albaabka iyo daaqadda si looga soo galo, iftiinka iyo hawaduna uga soo galaan, iyo qeybinta gudaha ee dhismaha waa in ay ka tarjumaan dhaqamada degaanka ka jira, waa haddii la og yahay in ay ammaan yihiin. Tani waa in laga qaataa iyada oo qiimeyn lagu sameeyo qaabka caadiga ah ee guryaha hadda jiraa ee daboolaya baahiyaha la soo sheegey (eeg jaangooyada ka qaybgalka ee bogga 28aad).
2. Dadaallada hoyga degaanka iyo dayactirka dhismooyinka waxyeelladu soo gaadhey: dadka ay masiibooyinku aafeeyeen waxa ay inta badan ay xal degdeg ah u helaan hoyga iyaga oo isticmaalaya agabkii ka harey guryihii dhaawacu soo gaarey ama agab degaanka laga helo, iyaga oo adeegsanaya tabihii guryo dhisidda ee caadiga ahaa ama kuwo ay alifeen iyagu. In laga taageero qalabka ama farsamada si qol ama laba qol oo ka mid ah guriga dhaawacu soo gaarey looga dhigo kuwo la degi karo ayaa laga door bidaa halkii laga degi lahaa guri aan la aqoon ama hoy dad badan ka dhexeeya. Waa in wax laga qabtaa halista la xiriirta dhibaatooyin dabiici ah oo hor leh sida gilgilashada ka dambeysa dhul-gariirka iyo dhul-goa, halis nabadgelyo xumo oo suurtagal ah iyo arrimaha la xiriira dib-u-heshiisiinta loo sameeyo qoysaska ku noqonaya degaannada ay saameeyeen iska-horimaadyada, iyo halista caafimaad iyo nabadgelyo xumo ee ay keenaan kaabayaasha ama dhismooyinka dhaawacu soo gaarey.
3. Qalabka iyo dhisidda: halka aan la heleynin ama aan lagu talin karin in la isticmaalo qalabka degaanka ah ama aqoon hore loo leeyahay, waa in la aqoonsadaa qaabeyn iyo qalab dhaqan ahaan la oggolaan karo iyada oo lala tashanayo bulshada aafowday. Bacaha adag ayaa caadi ahaan la siiyaa qoysaska wejiga hore ee wax ka qabashada masiibada, iyada oo marmarna lala bixiyo xargo iyo tiirar sida alwaax degaanka laga iibsaday, tubooyin caag ah ama biro xaddiid ah. Qalabka noocaas ah waa in ay lahaadaan tilmaamaha ay heshiiska ku yihiin bulshada badi’aadamnimada ee caalamiga ah.
4. Cimilada diirran ee qoyaanka leh: hoyga waa in loo jeediyaa ama qaabeeyaa si loo badiyo hawada soo geleysa oo loo yareeyo qoraxda tooska u soo geli karta. Waa in laga fogaadaa waxyaabaha isku gudbaya albaabada iyo daaqadaha sida dhismayaasha ka ag dhow, si loo kordhiyo hawada soo geleysa. Saqafku waa in uu lahaadaa janjeer/tiiro ku filan si ay biyaha roobka uga socdaan waana in saqafka uu dibadda uga baxsanaadaa dhismaha. Dhismaha hoygu waa in uu ahaadaa mid dhumucdiisu yar tahay, maaddaama loo baahan yahay in awooddiisa kuleed ay hooseyso. Waa in lagu xisaabtamaa roobka xilliyada kala duwan da’a waana in lagu talagalaa sidii loo heli lahaa in ay biyaha ka socdaan deegaanka guriga waana in sagxadda guriga kor loo qaadaa si loo yareeyo in ay biyaha soo galaan. Geedaha goobta ku yaalla waxa ay kor u qaadi karaan nuuggida carrada ee biyaha.
5. Cimmilada kulul ee qallalan: dhismaha waa in uu ahaadaa mid dhumucdiisu weyn tahay si loo hubiyo in awooddiisa kuleed ay sarreyso, taas oo u oggolaaneysa in uu u habboonaado isbeddellada kulka ee habeenka iyo maalinta si uu ugu beddelo qabow iyo diirannaan hadba kan loo baahan yahay, ama waa in ay dhumucdiisu yaraataa haddii uu leeyahay wax ka xijaabaya gudbinta kuleylka iyo qabowga. Waa in taxadar ku filan lagu bixiyaa qaabeynta dhismayaasha culus meelaha ay ka jirto halista dhul-gariirka. Haddii la heli karo baco iyo teendhooyin oo keliya, waa in la bixiyaa safaq leh laba sarood (lakab) oo ay hawadu soo mari karto labada sarood (lakab) dhexdooda si loo yareeyo kuleylka shucaaca. Albaabada iyo daaqadaha waa in laga bixiyaa meel ka fog jihada dabayshu ka soo dhacdo si gacan looga geysto yareynta kulka ka dhasha dabaysha kulul iyo shucaaca/kaaha dhulka ku dhow guriga. Har iyo wax kaa ilaaliya hawada kulul ayaa waxaa ku siin kara hoyga kugu qabsan iyo qaabka uu u sameysan yahay dhulka ama geedaha. Sagxado ku xira derbiyada bannaanka waa in la bixiyaa si loo yareeyo carrada soo geli karta. 
6. Cimilada qabow: dhismayaal culus oo leh awood kuleed oo sareysa ayaa looga baahan yahay hoyga lagu jiro maalinta oo dhan. Dhismayaasha dhumucdoodu yar tahay oo ay awooddooda kuleedna ay yar tahay oo leh wax ka xijaaba kulka ayaa kaga sii habboon hoyga lagu jiro habeenkii oo keliya. Socodka hawada ee hoyga dhexdiisa waa in lagu hayaa sida ugu hooseysa si loo hubiyo raaxada dadka ku jira iyada oo isla markaana la siinayo hawo-socod ku habboon qalabka guryaha diiriya iyo shooladaha wax lagu karsado. Albaabada iyo daaqadaha waa in loo qaabeeyaa si loo yareeyo neecawda soo geli karta. Waxaa iyana lagamamaarmaan ah shooladda iyo waxyaabaha kale ee la isku kululeeyo waana laga mamaarmaan in ay u habboon yihiin hoyga. Waa in la yareeyaa in uu jirku lumiyo kulka iyada oo la hubinayo in ay sagxaddu tahay mid celisa kulka iyo iyada oo la isticmaalo dermo, joodariyaal kulka celiya ama sarriiro ka sarreeya sagxadda (eeg jaangooyada 1aad ee agabka aan cuntada ahayn ee bogga 230 iyo jaangooyada 4aad ee bogga 234).
7. Hawosiinta: hawo ku filin waa in la siiyaa hoyga marka la qaabeynayo si gudaha hoygu u noqdo mid caafimaad leh iyo si loo yareeyo halista isu gudbinta cudurada faafa sida faafidda qaaxada.

8. Helidda biyaha, nadaafadda iyo dhaqamada la xiriira maareynta wasakhda adkaha ah: waa in la hubiyaa hababka helidda biyo nadiif ah iyo habka asturidda saxarada iyo maareynta wasakhda ee la adeegsan jirey masiibada ka hor, waana in la aqoonsadaa fursadaha iyo caqabadaha ay leeyihiin hababkaas ka hor masiibada. Halka laga dhisayo musqulaha iyo qalabka maareynta wasakhda adkaha ah waa in aaney wax u dhimmin dhinacyada dhaqanka, deegaanka, nabadgelyada ama bulshada ee qaabeynta hoyga mid ahaan ama degsiimada (eeg Cutubka Biyaha, Dhiirigelinta Nadaafadda Guud iyo Fayadhowrka ee bogga 51aad).
9. Aqoonsiga halista dulinka: faham loo yeesho hababka wax dhisidda degaanka, sida ay dadka soo barakacay u kala isticmaalaan hoyga iyo xulashada qalabka dhismaha ayaa sheegaya qaabeynta hoyga iyo tallaabooyinka xakameynta dulinka. Halista ugu badan waxa keena kaneecada, jiirka iyo duqsiga iyo xawayaanaadka sida masaska, dibqallooca iyo aboorka (eeg Jaangooyooyinka 1 – 3 ee xakameynta dulinka ee bogagga 76 – 82).

Jaangooyada 5aad ee Hoyga iyo Dejinta: Dhisidda

Habka dhismaha waxa uu waafaqsan yahay hababka nabadgelyada leh ee wax looga dhisto degaanka waxaana uu kor u qaadayaa fursadaha nolol raadsashada ee degaanka.
Tilmaamayaasha muhiimka ah (waa in lala akhriyaa qoraallada hagidda)

· Qalabka iyo shaqaalaha degaanka ayaa la adeegsadaa iyada oo aan wax loo dhimin dhaqaalaha iyo deegaanka (eeg qoraallada hagidda ee 1 – 2).

· Jaangooyooyinka degaanka ee dhinaca farsamada iyo qalabka ayaa la xaqiijiyaa (eeg qoraalka hagidda ee 3aad).

· Tilmaamaha dhismaha iyo qalabka waxa ay hoos u dhigaan dhibaatada ay keeni karaan masiibooyinka dabiiciga ah ee mustaqbalka (eeg qoraalka hagidda ee 4aad).
· Nooca dhismaha iyo qalabka la isticmaalay waxa ay awood dad u siiyaan dayactirka iyo sii hagaajinta hoyga qoysaska kala duwan iyada oo la adeegsanayo qalabka iyo kheyraadka laga helo degaanka (eeg qoraalka hagidda ee 5aad).

· Soo gadashada qalabka iyo soo shaqaaleysashada shaqaalaha iyo kormeerka habka dhismaha waa kuwo dadka u wada muuqda, lagu xisaabtamo oo waafaqsan hababka caalamiga ah ee qandaraasyada, soo iibsashada iyo maamulka dhismaha (eeg qoraalka hagidda ee 6aad).
Qoraallada hagidda 

1. Keensashada qalabka dhismaha iyo shaqaalaha: waa in la dhiirigeliyaa taageerada nolol raadsashada iyada oo qalabka dhismaha, shaqaalaha xirfadda gaarka ah leh iyo shaqaalaha xoogsatada ah laga qaato degaanka. Haddii ka qaadashada qalabka degaanka ay u badan tahay in ay saameyn xun ku yeelato dhaqaalaha gudaha ama deegaanka waxaa loo baahan yahay in ilo kala duwan wax laga soo iibsado, la isticmaalo qalab lagu beddelan karo kan laga soo saaro gudaha ama la bixiyo qalabka laga keeney gobolka ama caalamka. Halka ay suurtagal tahay waa in la dhiirigeliyaa dib-u-isticmaalidda qalabka laga soo badbaadsaday guryihii dhaawacu soo gaarey, iyada oo laga dhiganayo qalabka kowaad ee wax lagu dhisto (bulukeetiga ama dhagaxa, saqafka, alwaaxda, marmarka saqafka laga dhigto, iwm.) ama laga dhigto qalabka labaad (dhagxaanta burburtey oo loo isticmaalo aasaaska iyo simmidda waddooyinka, iwm.). Lahaanshaha iyo cidda xaqa u leh qalabkaas waa in la aqoonsadaa laguna heshiiyaa (eeg jaangooyada 6aad ee Hoyga iyo Dejinta, qoraalka hagidda ee 3aad ee bogga 228).
2. Ka qaybgalka qoysaska aafoobey: barnaamijyo xirfado lagu barayo iyo kuwo lagu tababarayo ayaa kor u qaadi kara fursadaha ka qaybgalka ee xilliga uu dhismuhu socdo, gaar ahaan shakhsiyaadka aan lahayn xirfadda iyo waayo-aragnimada dhinaca dhismaha ee loo baahan yahay. Kuwa ay awooddooda dhinaca muruqa ama xirfadda ay yar tahay waxa ay uga qayb-qaadan karaan ilaalinta goobta iyo alaabta, haynta carruurta ama siinta gogol ku meel gaar ah ama cunto ay siiyaan kuwa wax dhisaya, ama iyaga oo bixiya taageero dhinaca maamulka ah. Tixgelin waa in la siiyaa baahiyaha kale ee sugaya waqtiga iyo xoogga dadka aafoobey. Iyada oo lagu daro dadaallo cunto-shaqo-ku beddelesho ah ayaa bixin kara haqab-beel cunto si qoysaska aafoobey ay awood ugu helaan in ay si firfircoon uga qaybqaataan. Haweenka aan la qabin, qoysaska ay u weyn yihiin haweenka iyo haweenka naafada ah ayaa si gaar ah halis ugu jira marka ay raadinayaan taageero ay u helaan si ay u dhistaan hoygooda. Taageero ay bixiyaan kooxaha bulshada ee xooggooda ku tabaruca ama shaqaale lacag qaata ayaa dhammeystiri kara xoogga ay kaga qaybgalaan dadka guryaha la dhisayo ka faa’iideysanaya (eeg jaangooyada ka qaybgalka ee bogga 28).
3. Jaangooyooyinka dhismaha: waa in madaxda u habboon lagula heshiiyaa jaangooyooyinka nidaamka habboon si loo hubiyo gaaridda shuruudaha ugu muhiimsan ee ammaanka iyo waxtarka dhismaha. Meelaha xeerarka dhismaha ee degaan iyo kuwa caalamiga ah aan caadi ahaan lagu dhaqmin ama la dhaqangelin, waa in lagula heshiiyaa in si tartiib-tartiib ah loogu dhaqmo.
4. Ka hortagga iyo yareynta waxyeellada masiibada: qaabeynta waa in ay la jaanqaaddaa xaaladaha cimilada ee degaanka lagu yaqaan, waana in ay tahay mid u adkeysan karta culeyska dabaysha, iyo kan barafka ee cimilada qabow. U adkeysiga dhul-gariirka iyo xaaladda adkeysiga sagxadda waa in la qiimeeyaa. Wax ka beddelidda jaangooyooyinka dhismaha iyo dhaqamada caadiga ah ee dhinaca dhismaha ee lagu taliyo ama la fulinayo ee ay sababtey masiibada waa in lagala tashadaa madaxda degaanka iyo dadka ay masiibadu aafeysey.
5. Sii hagaajinta iyo dayactirka: maaddaama marka wax laga qabanayo hoyga caadi ahaan la bixiyo bed soo xiran (owdan) iyo qalabka ugu yar, dadka masiibooyinku ay aafeeyeen waxa ay u baahan doonaan in ay raadsadaan tabo kale oo ay kor ugu qaadaan heerka ama tayada bedka soo xiran ee la siiyey. Qaabka dhismaha iyo qalabka la adeegsaday waa in ay awood u siiyaan qoysaska in si sii kordhaysa ay wax uga beddelaan ama ay u sii hagaajiyaan hoyga ama qaabeynta si ay wax uga tarto baahidooda muddada fog iyo in ay dayactiraan iyaga oo adeegsanaya qalabka iyo agabka laga helo degaanka.
6. Maareynta soo helidda qalabka iyo dhismaha: waa in la sameeyaa silsilad wax soo iibsasho oo baahida wax ka jtareysa, taabogal ah oo xisaabtanna leh iyo nidaam maareyn ee dhinaca dhismaha ah oo ay ku jiraan helidda, soo iibsashada, soo raridda, ku wareejinta iyo maamulidda goobta laga keenayo ilaa goobaha looga baahan yahay. 
Jaangooyada 6aad ee Hoyga iyo dejinta: Saameynta dhinaca deegaanka

Saameynta xun ee deegaanka ay ku keento dejinta qoysaska soo barakacay, helidda qalabka iyo tabaha wax dhisidda ee la adeegsado ayaa la yareeyaa.
Tilmaamayaasha muhiimka ah (waa in lala akhriyaa qoraallada hagidda)

· Dejinta muddada gaaban iyo tan joogtada ah ee dadka aafoobey waxa ay ku xisaabtameysaa ilaa iyo xadka la heli karo kheyraadka dabiiciga ah (eeg qoraallada hagidda 1-2).
· Kheyraadka dabiiciga ah waxaa loo maareeyaa si uu ugu filnaado baahida dadka soo barokacay iyo dadka martidgeliyey (eeg qoraallada hagidda 1-2).
· Soo saaridda iyo bixinta qalabka dhismaha iyo nidaamka wax dhisidda waxa ay yareeyaan baaba’a muddada dheer ee kheyraadka dabiiciga ah (eeg qoraallada hagidda eeg 2-3).
· Geedaha iyo dhista kale oo laga jaro halka ay suurtagal tahay si kor loogu qaado biyo-qabatinka, loo yareeyo nabaad-guurka ciidda iyo si looga helo har (ee qoraalka hagidda eeg 4aad).

· Meelaha laga dhigo hoyga dadka badan ka dhexeeya iyo xorooyinka la qorsheeyey ee muddada gaaban waxaa lagu celiyaa xaalladdoodii hore, haddii aan heshiis kale laga gaarin, marka laga maarmo baahidii loogu qabey hoyga xaaladda degdegga ah (eeg qoraalka hagidda 5aad).
Qoraallada hagidda

1. Sii jiridda iyo maareynta kheryaadka degaanka: degaannada kheyraadkooda dabiiciga ah ay yar yihiin in ay taageeraan marka ay tirada dadka deggan ay si aad ah kor ugu kacdo, waa in dadaal lagu bixiyaa sidii wax looga qaban lahaa baahida dheeraadka ah ee kheyraadka degaanka. Waa in dibadda laga keenaa shidaalka waana in la bixiyaa fursado lagu beddelan karo dhaqashada xoolaha, beero-falashada iyo habka hawlaha nolol raadsashada ee ku xiran kheyraadka dabiiciga ah. Degaannada leh kheyraad dabiici ah oo aan wax u dhimmeynin tirada dadka deggan oo kor u kacdaa, waa in dadka aafoobey aan lagu ururin goob qura, haddii ay laga-ma-maarmaan tahay, waa in loo qaybiyo tiro degsiimooyin yaryar ka kooban, maaddaama dhibaatooyinka ay degsiimooyinka yaryari geysan karaan ay ka yar yihiin kuwa ay geysan karaan degsiimooyinka waaweyn. Xuquuqda gaaridda kheyraadka dabiicidga ah sida shidaalka, biyaha, alwaaxda wax lagu dhisto, dhagaxa iyo carrada, iwm., isticmaalka caadiga ah iyo dhaqaaleynta dhulka iyo meelaha ay ka baxdo alwaaxda waa in la aqoonsadaa.

2.  Yareynta dhibaatada muddada dheer ee deegaanka: meelaha baahida loo qabo bixinta hoyga ay ku reebeyso saameyn xun deegaanka, tusaale ahaan iyada oo idleysa kheyraadka dabiiciga ah ee degaanka, waa in dadaal lagu bixiyaa sidii loo yareyn lahaa saameynta xun ee muddada dheer iyada oo loo marayo waxqabadyo is dhammeystiraya oo dhinaca maareynta iyo dib-u-habeynta deegaanka ah. 
3. Soo helidda qalabka dhismaha: waa in la qiimeeyaa saameynta deegaanka ee dhaqamada soo helidda ee masiibada ka hor iyo baahida ballaaran ee ka dambeysa masiibada ee kheyraadka dabiiciga ah, sida biyaha, alwaaxda wax lagu dhiso, carrada, ciidda iyo cawska, iyo weliba shidaalka loogu baahan yahay qallajinta bulukeetiga iyo jileyga saqafka. Waa in la aqoonsadaa isticmaalka caadiga ah, xawaaraha la soo bixidda iyo dib u sameysanka iyo lahaanshaha ama gacan ku haynta kheyraadkaas. Waxyaabo lagu beddesho ama lagu kabo ayaa taageeri kara dhaqaalaha degaanka isla markaasna yareyn kara dhibaato kasta oo gaari lahayd deegaanka muddada fog. Iyada oo ilo badan laga helo iyo iyada oo dib loo isticmaalo qalabkii laga soo badbaadiyey guryihii dhaawacu soo gaarey, iyada oo la adeegsado qalab kale iyo hab kale oo loo soo saaro qalabka waa in la gooni yeelaa, iyada oo sidoo kale lagu dhaqmayo dhaqamada deegaanka waarinaya sida barnaamijyo dib loogu beerayo ama dib loogu soo saarayo dhirta.
4. Nabaad-guurka: waa in qiimeyn lagu sameeyaa habka caadi ahaan dhulka loo adeegsado, baahsannaanta dhirta hadda jirta iyo nidaamka socodsiinta biyaha dhulka korkiisa fadhiya si loo qiimeeyo dhibaata ka imman karta dhul-banneynta loo baahan karo. U isticmaalka dhulka beero iyo daaqsin ahaan waa in la qorsheeyaa si loo yareeyo dhibaatada ay ku keeni karaan deegaanka. Hoyga waa in la qorsheeyaa si loo ilaaliyo geedaha iyo dhirta hadda jirta si loo helo faa’iidada ay dhirtaasi u leedahay dhulka iyo si kor loogu qaado fursadaha harka ee ay bixiyaan iyo cimilada ay dadka ka ilaaliyaan. Waddooyinka, jidadka iyo shabakadaha biyo-socodsiinta waa in la qorsheeyaa si looga faa’ideysto qaabka dabiiciga ah ee dhulka si loo yareeyo nabaad-guurka iyo daadadka. Halka aan arrintani la gaari karin, waa in la qaadaa tallaabooyin ku filan sidii wax looga qaban lahaa nabaad-guur kasta oo dhalan kara, sida iyada oo la sameeyo kannaallo iyo dhul-jeexyo biyaha socodsiiya, dhuumo dhulka hoostiisa mara oo biyaha socodsiiya, ama waa in qararka laga beero dhir si loo yareeyo in ay biyaha soo gebi-jabsadaan (eeg jaangooyada 1aad ee socodsiinta biyaha, bogga 86).
5. Wareejinta: dib-u-sameysanka dabiiciga ah ee deegaanka hoyga dadka badan ka dhexeeya, xerooyinka muddada gaaban ee la qorsheeyey iyo kuwa dadku ay iska degeen iyo degaanka ku hareereysan waa in la wanaajiyaa iyada oo la qaadayo tallaabooyin ku habboon oo lagu dayactirayo deegaanka inta ay jirto xerada muddada gaaban. Xiridda xerooyinka muddada gaaban waa in la maareeyaa si loo hubiyo in si ku filan looga saarey qalabka aan loo baahneyn iyo haraaga aan dib loo isticmaali karin ama ku yeelan kara saameyn xun deegaanka.
2 Agabka aan Cuntada Ahayn: Hu’ga, Gogosha iyo Maacuunta

Hu’ga, bustooyinka iyo gogoshu waxa ay wax ka taraan baahida shaqsiga ee hoyga laga galo cimilada iyo caafimaadka, asturnaanta iyo sharafta. Agabka iyo alaabta aasaasiga ah waxaa loogu baahan yahay in ay awood u siiyaan qoysaska in ay wax ka taraan baahida shaqsiga ah ee nadaafadda, tan diyaarinta iyo cunnida cuntada, bixinta diirimaadka loo baahan yahay iyo dhisidda ama dayactirka hoyga.
Jaangooyada 1aad ee Agabka aan Cuntada Ahaynd: Hu’ga iyo Gogosha

Dadka ay masiibadu aafeysey waxa ay haystaan dhar, bustayaal iyo gogol ugu filan hubinta sharaftooda, ammaankooda iyo wanaagooda guud.
Tilmaamayaasha muhiimka ah (waa in lala akhriyaa qoraallada hagidda)

· Haweenka, gabdhaha, ragga iyo wiilashuba waxa ay haystaan ugu yaraan hal joog oo dhammeystiran oo dhar ah oo cabbirkiisu sax yahay, u habboon dhaqanka, xilliga iyo cimilada. Carruurta iyo ilmaha jira ilaa laba sanno waxa kale oo ay leeyihiin buste cabbirkiisu ugu yaraan yahay 100sm x 70 sm (eeg qoraallada hagidda ee 1 – 4).

· Dadku waxa ay haystaan waxyaabo isugu jira bustayaal, gogol ama dermo/joodariyaal si ay uga helaan diirrimaad iyo si ay hadba sida loogu baahan yahay kooxaha kala duwani ugu helaan meelo ay seexdaan oo goonni u ah (eeg qoraallada hagidda ee 2 – 4).
· Shaqsiyaadka halista ugu badan ku jirana waxa ay haystaan dhar iyo gogol dheeri ah si ay u daboolaan baahidooda (eeg qoraalka hagidda ee 5aad).
· Kafan ku habboon dhaqanka ayaa la helayaa marka loo baahdo.

Qoraallada higidda

1. Dhar ku filan kala beddelashada: shaqsiyaadku waa in ay haystaan dhar ku filan oo ay ku beddeshaan si loo hubiyo in la helo diirimaad, sharaf iyo nabadgelyo. Tani waxaa loogu baahan karaa in laga bixiyo hal joog wax ka badan dhammaan waxyaabaha aasaasiga ah, gaar ahaan dharka hoos laga gashado, si awood loogu yeesho in marka kuwo la dhaqayo kuwo kale loo haysto.

2. U habboonaanshaha: dharku waa in ay u habboonaadaan xaaladaha cimilada iyo caadooyinka dhaqanka, waa in ay si gooni ah ugu habboonaadaan ragga, haweenka, gabdhaha iyo wiilashada, waana in cabbirkoodu waafaqsanaadaa da’da dadka. Gogosha waa in ay ka muuqataa caadooyinka dhaqanka waana in la helaa tiro ku filan si awood loogu yeesho in koox kasta oo qoyska ka mid ah ay meel gooni u ah seexato. 

3. Diirimaadka: tixgelin waa in la siiyaa awoodda gudbinta kulka iyo qabowga ee dharka iyo gogosha iyo saameynta cimilada qoyan ay ku leedahay awooddooda gudbinta kulka iyo qabowga. Waa in la bixiyaa iskujir dhar iyo gogol ku habboon si loo hubiyo in la gaaro helidda raaxo kuleed oo ku filan. In la bixiyo dermo aan kulka iyo qabowga gudbin ayaa ka habboonaan karta in la bixiyo bustayaal dheeri ah.
4. Cimri-dheeraanta dharka: dharka iyo gogosha la bixiyaa waa in ay lahaadaan cimri ku habboon si ay ugu adkeystaan dhammaashada caadiga ah iyo tan ka dhalata waqtiga badan ee la isticmaalo ee ka dhashey iyada oo aan la haynin wax lagu beddesho.
5. Baahiyaha gaarka ah: waa in dhar iyo gogol dheeri ah la siiyaa halka ay suuragal tahay dadka aan ceshan karin kaadida iyo saxarada, dadka qaba HIV/AIDS iyo shubanka weheliya, haweenka uurka leh, kuwa nuujinaya, waayeelka, naafada iyo dadka kale ee dhaqdhaqaaqu ku dhib yahay. Carruurta iyo ilmaha ayaa uga jilicsan dadka waaweyn in ay lumiyaan kulka jirkooda, taasina waxaa sabab u ah bedka dusha jirkooda iyo cufka jirkooda, waxaana ay u baahan karaan bustayaal dheeri ah, iwm. si ay u helaan heer raaxo diirimaad ku habboon. Dhaqdhaqaaqooda oo yar daraaddeed, waayeelka iyo dadka xannuunsan ama buka, oo ay ku jiraan dadka qaba HIV/AIDS, ayaa laga yaabaa in ay u baahdaan dhaqaaleyn dheeri ah, sida in la siiyo joodariyeyaal ama sariiro dhulka ka sarreeya.
Agabka aan cuntada ahayn, jaangooyada 2aad: fayadhowrka shaqsiga

Qoys kasta oo ay masiibadu saameysay waxa uu helaa saabuun iyo agab kale oo ku filan si loo hubiyo fayadhowrka, caafimaadka, sharafta iyo wanaagga shaqsiga.
· Qof kasta waxa uu helayaa 250g oo saabuunta qubeyska ah bishiiba (eeg qoraallada hagidda ee 1 – 3).
· Qof kasta waxa uu helayaa 200g oo ah saabuunta dharka lagu dhaqdo bishiiba (eeg qoraallada hagidda ee 1 – 3).

· Haweenka iyo gabdhaha waxa ay haystaan agabka caafidhowrka caadada (eeg qoraalka hagidda ee 4aad).
· Carruurta iyo ilmaha da’doodu ay gaarayso laba sanno waxa ay haystaan 12 xifaayadaha la dhaqi karo ah ama kuwa aan la dhaqin - waa halka caadi ahaan kuwaas laga isticmaalo.
· Waxaa la heli karaa agabka kale ee aasaasiga ah si loo hubiyo fayadhowrka, sharafta iyo wanaagga shaqsiga (eeg qoraalka hagidda ee 5aad).

Qoraallada hagidda

1. U habboonaanshaha: waa in la tixgeliyaa caadooyinka dhaqamada jira iyo agabka dadku yaqaanaan marka la go’aaminayo agabka la qeybinayo. Waa in dadaal lagu bixiyaa in laga fogaado bixinta agab aan la isticmaali doonnin sababta oo ah aqoon aan loo lahayn ama agab si khaldan loo isticmaali karo (tusaale ahaan lagu khaldo cunto). Halka ay dhaqan ahaan habboon tahay ama la door bidayo, waxaa la bixin karaa oomada budada ah halkii laga bixin lahaa saabuunta dharka lagu dhaqo ama la dhiirigeliyo isticmaalka waxyaabaha lagu beddelan karo oo ay ka mid yihiin dambaska ama ciidda cosobka ah.
2. Beddelka: tixgelin waa in la siiyaa in alaabta la isticmaalo la beddeli karo marka ay laga-mamaarmaanka tahay.
3. Baahida gaarka ah: waa in saabuun qubeyska iyo tan dhaqidda la siiyaa halka ay suurtagal tahay dadka aan ceshan karin kaadida iyo saxarada, dadka qaba HIV/AIDS iyo shubanka la xiriira, iyo waayeelka, naafada ama dadka dhaqdhaqaaqu ku dhibka yahay.

4. Caafi-dhowrka: haweenka iyo gabdhaha waa in ay helaan agab u habboon caafidhowrka caadada. Waa muhiim in agabkani ay yihiin kuwo u habboon oo asturan waana in haweenka laga qeybgeliyaa go’aamada laga gaarayo agabka la bixinayo.
5. Agab dheeri ah: caadooyinka bulsho iyo kuwa dhaqan ayaa u baahnaan kara in la helo agab kale oo la xiriira nadaafadda qofka. Haddii la heli karo, agabkan qof kasta la siinayo bishii waa in ay ku jiraan 75ml/100g oo ah daawada lagu cadeydo; rumey; 250ml oo shaambo ah; 250ml oo ah burcadka loo mariyo carruurta dhasha ah iyo ilmaha jira ilaa laba sanno; hal sakiinta marka la isticmaalo la tuuro ah. Qoys kasta alaabta la siinayana waxaa ku jiri kara hal buraashka timaha ah ama hal shanlo, iyo cidde-jarayaal.
Agabka aan cuntada ahayn, jaangooyada 3aad: maacuunta wax lagu karsado waxna lagu cuno

Qoys kasta oo ay masiibadu aafeysay waxa uu haystaa maacuunta wax lagu karsado iyo kuwa wax lagu cuno.

Tilmaamayaasha muhiimka ah (waa in lala akhriyaa qoraallada hagidda)

· Qoys kasta waxa uu haystaa dheri (digsi) weyn oo wax lagu karsado oo gacan la qabsado leh iyo bir-canjeero (bir-daawo) looga dhigo dabool; dheri cabbir dhexdhexaad ah oo gacan la qabsado iyo dabool leh; xeero (saxan) cuntada lagu diyaariyo ama la dhiibo; middi; iyo laba fandhaal (eeg qoraalka hagidda ee 1aad).
· Qoys kasta waxa uu haystaa laba haamood oo qaada 10 ilaa 20 litir oo dabool leh oo biyo lagu dhaansado (jiirigaan 20 litir qaada oo leh fur ama baaldi qaada 10 litir oo dabool leh), iyo haamo kale oo biyaha ama cuntada lagu keydsado (ee qoraallada hagidda ee 1 – 2).
· Qof kasta waxa uu haystaa saxan, macalqo bir ah iyo koob ama dhakal wax lagu cabbo (eeg qoraallada hagidda 1 – 4).

Qoraallada hagidda

1. U habboonaanshaha: agabka la bixiyo waa in ay ahaadaan dhaqan ahaan kuwo habboon waana in ay awood dad u siiyaan in la raaco xeerarka nabadgelyada. Haweenka ama dadka caadi ahaan kormeera diyaarinta cuntada iyo soo dhaaminta biyaha waa in lala tashadaa marka la cayimayo agabka. Maacuunta wax lagu karsado waxna lagu cuno iyo haamaha biyaha lagu soo dhaansado waa in ay ahaadaan kuwo u habboon dadka waaweyn, naafada iyo carruurta, hadba sida loogu baahan yahay.

2. Alaabta caagga ah:  dhammaan alaabta caagga ka sameysan (baaldiyaasha, saxamada, jeerigaannada, weelasha biyaha lagu keydsado, iwm.) waa in ay ka sameysan yihiin caag tayadiisu ay wannaagsan tahay (eeg jaangooyada 3aad ee Biyaha, bogga 70).

3. Alaabta birta ka sameysan:  dhammaan middiyaha iyo biraha kale, baaquliyada (maddiibadaha), saxamada iyo koobabka waa in ay yihiin kuwo ka sameysan xaddiid aan daxaleysan ama biraha kale ee aan xaddiidka ahayn. 
4. Quudinta ilmaha: waa in aan la bixinnin masaasadaha ilmaha lagu quudiyo, haddii ay xaaladdu khasbeyso in la bixiyo waxyaabaha caanaha naaska lagu beddesho ma ahee (eeg Jaangooyada 2aad ee taageerada quudinta guud, qoraalka hagidda 1aad ee bogga 141).
Agabka aan cuntada ahayn, jaangooyada 4aad: Shooladaha, shidaalka iyo ifinta (feynuusaha)
Qoys kasta oo ay masiibadu aafeysay waa in uu haystaa qalab wax lagu karsado oo dadka oo dhan ka dhaxeeya ama shoolad iyo shidaalka wax lagu karsado iyo mid laga helo raaxo diirimaad. Sidoo kale waa in qoys kasta uu heli karaa qalab ku habboon oo laga helo iftiin si loo hubiyo nabadgelyada shaqsiga.

Tilmaamayaasha  muhiimka ah (waa in lala akhriyaa qoraallada hagidda)

· Halka qoys kasta uu cuntada gooni u karsanayo, waa in qoys kasta uu haystaa shoolad iyo shidaal uu wax ku karsado uuna ka helo diirimaad (eeg qoraallada hagidda 1 – 2).
· Waa in la aqoonsadaa il shidaal oo degaanka ah oo deegaan ahaan iyo dhaqaale ahaanba la joogteyn karo waana in mudnaanta la siiyaa bixinta shidaalka degaanka halkii lagu beddelan lahaa kuwa dibadda laga keeno (eeg qoraalka hagidda ee 3aad). 

· Shidaalka waxaa loo helaa hab nabadgelyo iyo ammaan leh, mana jiraan warar sheegaya shilal ay dadku dhib soo gaarey marka ay shidaalka soo qaadanayaan (eeg qoraalka hagidda ee 4aad).
· Waxaa la helayaa goob ammaan ah oo lagu keydiyo shidaalka.

· Qoys kasta waxa uu helayaa hab la joogteyn karo oo uu ka helo iftiin, tusaale ahan faynuusyo ama shumacyo.

· Qoys kasta waxa uu helayaa tarraq ama hab kale oo u habboon oo uu ku shidan karo shidaalka ama shumacyada, iwm.

Qoraallada hagidda

1. Shooladaha: caadooyinka dhaqamada jira waa in lagu xisaabtamaa marka la cayimayo xalalka shooladda iyo shidaalka. Caadooyinka wax karinta ee tahla beekhaaminta tamarta waa in la dhiirigeliyaa, kuwaas oo ay ku jiraan diyaarinta qorshaha wax lagu karsado, maareynta dabka, diyaarinta cuntada, cuntada oo la meel lagu wada karsado, iwm. Tani waxaa ku jiri kara isbeddello lagu sameeyo nooca cuntada la diyaarinayo, sida raashinka lagu bixinayo barnaamijyada gargaarka cuntada, tusaale ahaan, digirtu waxa ay u baahan tahay in muddo dheer la kariyo sidaa daraaddeedna waxa ay u baahanysaa shidaal badan. Halka dadka soo barakacay ay deggan yihiin hoy dad badan ka dhexeeya, waxaa la door bidayaa in dadka oo dhan ay meel qura wax ku wada karsadaan kana helaan kulka halkii qoys kasta laga siin lahaa shoolad, si loo yareeyo halista in uu dab kaco iyo in hoyga uu wasakheeyo qiiq badan.
2. Hawo-siinta: haddii gudaha ama bed dedan wax lagu karsanayo, waa in shooladaha lagu xiraa dhuun qaaca  dibadda ugu saarta si nabadgelyo leh. Haddii kale, goobaha la dhiganayo shooladaha iyo goobaha laga bixinayo iriddaha hoyga waa in laga faa’iideystaa si loo hubiyo hawo-siin ku filan iyo si loo yareeyo halista in hawada gudaha ay wasakhowdo oo ay markaana yimaadaan dhibaatooyin dhinaca neefsashada ah. Shooladaha waa in loo qaabeeyaa hab sahlaya yareynta halista in uu dab kaco iyo in hawada gudaha iyo tan bannaanka ay wasakhowdo.
3. Ilo shidaal oo joogto loo heli karo: waa in la maareeyaa ilaha shidaalka, waana in la qaadaa tallaabooyin lagu cusbooneysiinayo kheyraadka si loo hubiyo in shidaalka si joogto ah loo helo.
4. Soo qaadashada shidaalka: waa in haweenka lagala tashadaa goobta iyo habka loo soo qaadanayo shidaalka wax lagu karsado lana kulaalo si wax looga qabto arrimaha la xiriira nabadgelyada qofka. Waa in wax laga qabtaa baahida soo qaadashada shidaalka, gaar ahaan tan kooxaha nugul, sida qoysaska ay u madax yihiin haweenka iyo qoysaska daryeelaya qof qaba HIV/AIDS. Waa in dadaal gaar ah lagu bixiyaa halka ay suuragal tahay, tusaale ahaan doorashada shidaal u baahan shaqo yar, isticmaalka shoolado beekhaamiya shidaalka iyo ilo shidaal oo la gaari karo.
Agabka aan cuntada ahayn, jaangooyada 5aad: aaladaha iyo qalabka
Qoys kasta oo ay masiibadu aafeysay oo mas’uul ka noqonaya dhisidda ama dayactirka iyo isticmaalka nabadgelyada leh ee hoygooda waxa ay haystaan aaladaha iyo qalabka lagama maarmaanka ah.
Tilmaamayaasha muhiimka ah (waa in lala akhriyaa qoraallada hagidda)

· Halka mas’uuliyadda dhisidda qayb ahaan ama dhammaan hoyga ama dayactirkiisa uu qoysku mas’uul ka yahay, waxa uu qoys kasta helayaa aaladaha iyo qalabka loogu baahan yahay in si nabadgelyo leh hawsha loo qabto (eeg qoraallada hagidda 1 – 2).
· Waxaa la bixiyaa halka ay lagama maarmaan tahay tababar ama hagid la xiriirta adeegsiga aaladaha iyo qalabka loogu baahan yahay hawsha dhisidda ama dayactirka (eeg qoraalka hagidda 3aad).
· Waxaa xubin kasta oo qoyska ka mid ah la siinayaa qalabka loogu talogalay yareynta fididda cudurada ka dhasha dulinka, qalabkaas oo ay ka mid yihiin marokaneecooyinka la daweeyey (eeg Jaangooyooyinka 1 – 3 ee xakameynta dulinka ee bogagga 76 – 82).
Qoraallada hagidda

1. Tusaalayaasha caanka ah ee qalabka urursan: iyada oo ku xiran hadba caadooyinka degaanka, tusaalayaasha qalabka urursan waxaa ku jira buris ama dubbe, faas ama baangad, majarafad ama badeel. Tilmaamaha qalabka waa in lagu doortaa sida ay u yihiin kuwo si fudud degaanka loogu dayactiri karo iyada oo la adeegsanayo farsamada la helayo. Bulshooyinka soo qaxay waa in sidoo kale ay heli karaan qalab ugu filan qodidda kanaallada biyaha lagu socodsiiyo iyo aasidda maydadka dadka ka dhintey, sida sameynta nacashta, qodidda xabaalaha iyo iilka ama diyaarinta meelaha lagu gubo maydadka.

2.  Hawlaha nolol-raadsashada: halka ay suurtagal tahay, qalabka la bixiyey waa in sidoo kale ay u habboonaadaan hawlaha nolol-raadsashada.
3. Taageerada dhinaca farsamada: qoysaska ay haweenku u madax yihiin ama kooxaha kale ee nugul ayaa laga yaabaa in ay taageero uga baahdaan qaraabadooda, deriskooda ama shaqaale dhinaca dhismaha ah oo qabta hawlaha dhisidda ama dayactirka.

Lifaaqa 1aad
Hoyga, Dejinta iyo Agabka kale ee aan Cuntada Ahayn

Liiska Hubinta ee Daraasadda hore ee Baahida

Liiska su’aalahan waxa loo isticmaalaa in ay ku hagaan iyo liis hubineed ahaan si loo hubiyo in xog ku habboon la helo taas oo saameeyn ku yeelata wax-ka-qabashada hoyga ee masiibada ka dib. Liiskan su’aalaha ahi ma ahan mid khasab ah, waana in loo isticmaalaa loona dabakhaa hadba sida ku habboon. Waxaa maskaxda la gashaday in xogta la xiriirta sababaha dhaliyey masiibada, xaaladda nabadgelyada, xogta dimograafiga ee dadka soo barakacay iyo dadka marti geliyey iyo dadka ugu muhiimsan ee lala tashanayo oo lala xiriirayo, in si kala gooni ah loo helo (eeg jaangooyada daraasadda hore ee bogga 29aad).
1 Hoyga iyo Dejinta

Xogta dimograafiyadda

· Immisa qof ayaa uu ka kooban yahay qoyska caadiga ah?

· Bulshada aafoowdey ma ka kooban tahay kooxo shaqsiyaad ah oo aan ahayn qoys caadi ah, sida carruur aan lala socon, ama kooxo gaar ah oo laga tiro badan yahay oo aan tirada dadka qoysaska ka kooban aaney ahayn mid caadi ah?

· Immisa qoys ayaa aan haysan hoy amaba haysta hoy aan ku filnayn, xaggeyse joogaan?

· Immisa qof oo aan ka tirsanayn qoysas gaar ah ayaan haysan hoy amaba haysta hoy aan ku fillayn, xaggeyse joogaan?
Halisaha 
· Waa maxay halista kowaad ee nolosha ee ka imanaysa hoy la’aanta ama hoy xumaanta, maxayna tahay tirada dadka halista ku jira?
· Maxay yihiin halista baahida hoyga ay keento ee ku iman karta nolosha, caafimaadka iyo nabadgelyada dadka aafoobey?
·  Maxay tahay halista ku iman karta ama saameyn ku yeelan karta dadka wax martigeliyey taas oo ay keentey joogitaanka qoysaska soo barakacay?
· Maxay yihiin halista kale ee ku iman karta nafaha, caafimaadka iyo nabadgelyada dadka aafoobey taas oo ay keento natiijada ka dhalata saameynta ay masiibadu ku keento bixinta hoyga?
· Waa kuwee dadka nugul ee ka tirsan dadyowga, iyada oo sidoo kale la tixgelinayo kuwa uu saameeyey HIV/AIDS?
· Maxay tahay halista gaarka ku ah dadka nugul sababtuna maxay tahay?
Hawlaha qoyska
· Maxay yihiin hawlaha qoyska iyo kuwo taageerada nolosha ee caadi ahaan ka dhaca hoyga dadka aafoobey dhexdiisa, sidee ayaana bedka la bixinayaa iyo qaabeynta hoyga ay uga muuqdaan hawlahan?
· Maxay yihiin hawlaha qoyska iyo kuwa taageerada nolosha ee caadi ahaan ka dhaca bannaanada hoyga dadka aafoobey, sidee ayaana bedka la bixinayaa iyo qaabeynta hoyga ay uga muuqdaan hawlahan?
Qalabka iyo qaabeynta 
· Maxay yihiin hoyga ku-meel-gaarka ah ama qalabka ee ilaa hadda la siiyey qoysaska aafoobey ama kuwa kale?
· Maxaa qalab ah oo laga badbaadin karaa goobta masiibadu ka dhacday (haddii ay u habboon tahay) si loogu isticmaalo dib u dhisidda hoyga?
· Maxay yihiin caadooyinka wax dhisidda ee dadka soo barakacay iyo dadyowga martigeliyey, maxayse yihiin qalabka kala duwan ee loo isticmaalo tiirarka dhismaha iyo saqafka iyo derbiga bannaanka ee bowdka ah?

· Maxay yihiin qaabeynta ama qalabka kale ee la heli karo lana yaqaan ama ay oggolaan karaan dadka aafoobey?
· Sidee ayaa uu xalka hoyga ee la heli karaa u yahay mid ka hortaga ama yareeya masiibo mid ah ama masiibooyin badan oo wada socda?
· Sidee hoyga caadi ahaan loo dhisaa, yaase dhisa?

· Sidee caadi ahaan qalabka dhismaha loo helaa, yaase keena?
· Sidee ayaa haweenka, dhalinyarada iyo waayeelka loogu tababari karaa ama loogu caawin karaa ka qaybgalka dhisidda hoygooda, maxayse yihiin caqabadaha hor taagan?

Kheyraadka iyo caqabadaha degaanka
· Maxay yihiin kheyraadka dhinaca qalabka, maaliyadda iyo dadka ah ee ay hadda haystaan qoysaska iyo bulshada aafowday, maxayse yihiin caqabadaha hor taagan helidda qaar ka mid ah ama dhammaan baahidooda degdegga ah ee dhinaca hoyga?
· Maxay yihiin fursadaha iyo caqabadaha hadda jira ee dhinaca lahaanshaha dhulka, isticmaalka dhulka iyo helidda dhul bannaan, si gacan looga geysto baahida degdegga ah ee dhinaca hoyga?

· Maxay yihiin fursadaha iyo caqabadaha dadka wax martigeliyey ee dhinaca hoy siinta qoysaska soo barakacay iyaga oo ka siinaya guryahooda ama dhulkooda ku qabsan?
· Maxay yihiin fursadaha iyo caqabadaha ka faa’iideysiga dhismayaasha jira ee aan dhibku soo gaarin looga faa’iideysan karo in muddada dhow la dejiyo qoysaska soo barokacay?

· Maxay yihiin u habboonaanshaha dhinaca kala-sarreynta dhulka iyo deegaanka ee u adeegsiga dhulka la heli karo ee bannaan loogu adeegsan karo dejinta ku meel gaarka ah?

· Maxay yihiin shuruudaha iyo caqabadaha xeerarka maamulka degaanka ee dhisidda hoyga?

Dhismayaasha iyo adeegyada muhiimka ah 

· Sidee hadda loo heli karaa biyo la cabbo iyo kuwo loo isticmaalo fayadhowrka shaqsiga, maxayse yihiin fursadaha iyo caqabadaha hor taagan baahida dhinaca fayadhowrka ah ee la filayo in ay timmaaddo?

· Sidee hadda loo heli karaa dhismayaasha bulshada (xarumo caafimaad, dugsiyo, goobo lagu cibaadeysto, iwm.) maxayse yihiin caqabadaha iyo fursadaha lagu gaari karo dhismayaashaasi?

Saameynta bulshada martida loo yahay iyo deegaanka
· Maxay yihiin arrimaha ay welwelka ka qabaan bulshada wax marti gelisey?
· Maxay yihiin arrimaha dhinaca isku-dubaridka iyo qorsheynta ee la xiriira dhexgelinta dadka soo barakacay la dhex geliyo bulshada wax martigelisey ama la dejinayo degsiimooyin muddada gaaban ah?
· Maxay yihiin welwelka dhinaca deegaanka ah ee la qabo marka la bixinayo gargaarka dhinaca hoyga ah ee loo baahan yahay (qalabka dhismaha iyo gaaritaanka) iyo taageerada qoysaska soo barakacay (shidaalka, nadaafadda, asturidda qashinka, daaqa xoolaha haddii ay u habboon tahay)?
· Maxay yihiin fursadaha jira ee dhinaca dhisidda hoyga ama degsiimada maxalliga ah ama kartida maareynta?
· Maxay yihiin fursadaha taageerada nolol-raadsiga ee lagu bixin karo dhinaca keenista qalabka iyo dhisidda hoyga iyo degsiimada. 
2 Agabka aan Cuntada Ahayn: Hu’ga, Gogosha iyo Alaabta Guriga
Hu’ga iyo gogosha
· Maxay yihiin caadooyinka bixinta hu’ga, bustayaasha iyo gogosha ee haweenka, ragga, carruurta iyo ilmaha, haweenka uurka leh iyo kuwa nuujinaya iyo waayeelka, maxayse yihiin waxyaabaha dhinaca bulshada iyo dhaqanka ah ee ay tahay in la tixgeliyo?
· Immisa haween iyo rag ah, da’ kasta ha ahaadeene, carruur ama ilmo ah ayaa haysta dhar bustayaal ama gogol aan u habbooneyn ama ku filneyn si ay uga galaan dhibaatooyinka cimilada iyo si u sii haystaan caafimaadkooda, sharaftooda iyo wanaagooda, sababtuna maxay tahay?
· Maxay tahay halista degdegga ah ee nafta ee ka dhalaneysa dhar, buste iyo gogol la’aan, immisa qof ayaana halis ku jira?

· Maxay tahay halista suurtagalka ah ee ay ku jirto tan nafta (dhimashada), caafimaadka iyo ammaanka shaqsiga ee dadka aafoobey taas oo ka dhalaneysa baahida dharka, bustayaasha iyo gogosha, baahidaas oo aan la daboolin?

· Waa kuwee kooxaha bulshada ee halista ugu weyn ku jira, sababtuna maxay tahay? Waa sidee sida ugu wanaagsan ee loo teegeeri karo si ay awooddooda u dhisaan?
Fayadhowrka shaqsiga
· Maxay yihiin waxyaabaha aasaasiga ah ee wax looga qabto fayadhowrka  shaqsiga ee uu qoyska caadiga ah heli karey masiibada ka hor?
· Maxay yihiin waxyaabaha aasaasiga ah ee qoysaska aafoobey aaney hadda haysan?
· Maxay yihiin baahiyaha gaarka ah ee haweenka, gabdhaha, carruurta iyo ilmaha?
· Maxay yihiin waxyaabaha dheeriga ah ee bulsho ahaan iyo dhaqan ahaan loo tixgeliyo in ay yihiin muhiim si ay u sii jiraan caafimaadka iyo sharafta dadka aafoobey?
Karinta iyo cunnidda, shooladaha iyo shidaalka
· Maxay ahaayeen maacuunta karinta iyo cunnida ee qoyska caadiga ah uu heli karey masiibada ka hor?
· Immisa qoys ayaa aan haysan maacuunta karinta iyo cunnida ee ku filan, sababtuse maxay tahay?
· Shoolad noocee ah ayaa qoyska caadiga ah wax ku karsan jirey ama ku diirsan jirey, xaggee bay ka ahayd meesha wax lagu karsado hoyga hadda jira iyo bedka ku hareereysan, shidaal noocee ah ayaa caadi ahaan la isticmaali jirey?
· Immisa qoys ayaa aan haysan shoolad wax lagu karsado ama lagu diirsado, sababtuse maxay tahay?
· Immisa qoys ayaan haysan shidaal ku filan oo ay wax ku karsadaan waxna ku diirsadaan, sababtuse maxay tahay?
· Maxay yihiin fursadaha iyo caqabadaha jira, gaar ahaan welwelka dhinaca deegaanka ee u helidda il shidaal oo ku filan qoysaska soo barakacay iyo bulshada martigelisey, hadba kuwa laga hadlayo?
· Maxay tahay saameynta haweenka bulshada soo barakacay ay ku leedahay raadinta shidaal ku filan?
· Maxay yihiin isticmaalka dhaqan ahaaneed iyo hab-dhaqanka nabadgelyada leh ee ay tahay in la tixgeliyo?
Aaladaha iyo qalabka

· Maxay yihiin aaladaha dhisidda, dayactirka ama hagaajinta guryaha ee ay qoysasku heli karaan?

· Maxay yihiin hawlaha taageerada nolol-raadsashada ee ka faa’iideysan kara aaladaha fudud ee loo isticmaalo dhisidda, dayactirka iyo hagaajinta hoyga?
· Cimilada ama deegaanka dabiiciga ah ma keenayaan in la dedo dhulka si loo gaaro qiyaaso caafimaad iyo kuwo sharafeed, maxayse yihiin qalabka la bixin karo?

· Maxay yihiin tallaabooyinka xakameynta dulinka – gaar ahaan bixinta maro-kaneecooyinka – ee loo baahan yahay si loo hubiyo caafimaadka iyo wanaaga qoysaska?
Lifaaqa 2aad

Tixraacyo

Waxa aanu u mahadnaqaynaa Barnaamijka Qaxootiga La soo barakiciyey ee Online  ee Xarunta Daraasaadka Qaxootiga ee Jaamacadda Oxford, kuwo badan oo ka mid ah dokumentiyadaan waxa ay noo siiyeen fasax, waxaana lagu xusay Mashruuca Sphere ciwaankeeda shabakadda internetka oo ah http://www.forcedmigration.org 

